
	پێشەکی

	بنەماڵە لایەن و شێوازی جۆراوجۆری هەیە. بنەماڵەی ئێوە دەتوانێ تەنیا بریتی بێت لە ئێوە و هاوژینەکەتان، ڕەنگە منداڵێکیشتان هەبێت، یا لە هاوسەرگیریێکی پێشووتر هەتانبێت و ئێستا لە گەڵ ئێوەدا بژیت. ڕەنگە لە نێو بنەماڵەیەکی گەورەتریش‌دا، لەگەڵ خۆشک و براکان و برازا و خۆشکەزا و ڕەنگە تەنانەت نەوەکانتان یان دایەگەورە و بابەگەورەشتاندا پێکەوە بژین. هەرچۆنێک بێ ئێوە ئێستا بنەماڵەیەکتان هەیە.

	ڤیکتۆر هۆگۆ جارێک گوتی: " هیچ شتێک بەقەد ئەو ئیدەیە کە کاتی گەیشتبێ، بەهێز نیە." ڕەنگە ئێستا کاتی ئەوە گەیشتووە ئەرک و بەرپرسایەتی بنەماڵەی خۆمان دیاری بکەین. لە کتێبی "حەوت ڕەوشتی پیاوانی کارتێکەر"دا هاتووە کە ڕەوشتی دووهەمی ئەو پیاوانە ئەوەیە کە زۆرجار لە کۆتاییەوە دەست پێ دەکەن؛ واتا هەمیشە هەوڵ ئەدەن ئامانجە کۆتاییەکانیان دیاری و ڕوون بکەنەوە و بۆ گەیشتن بە ئامانجەکانیان دەست‌بەکار بن و هەتا گەیشتن بە ئاکامێکی دڵخواز، بە شێوەیەکی بەردەوام کۆنترۆڵی بکەن. ئەو ئامانجانەی کە دابین کراون ئەو زنجیرە هەنگاوانەی کە دانراون بۆ ئەوەی پێبگەن، لە ژێر ناوی پرەنسیپی داهێنان و پەرەپێدانی ئەرکی بنەماڵە کەوتۆتە بەر باس. ئەو بنەمایە دەتوانێ بنەماڵەتان وەرگۆڕێ. وەکوو تاکێک و هەڵبەت وەکوو ئەندامی بنەماڵەیەک پێویستە کە ئەو بنەمایە گرینگییەکی تایبەتی بۆتان هەبێت تاکوو بتوانن ئەرکی تاکەکەسی و بنەماڵەییتان پەرە پێ بدەن.

	سەرەتا سرنجی ئەوە بدەن کە وەکوو مرۆڤێک چ کەسایەتیگەلێکتان بۆ خۆتان ڕچاو کردووە. لە چ کۆڕگەلێک‌دا بەشداری دەکەن و دەتانهەوێ چ ئاکامگەلێ بە دەست بێنن. وڵامی ئەو پرسیارانە لە نێو بنەما و بایەخگەلێک‌دا شاردراونەتەوە کە پێبەندنیان.

	ئەمڕۆکە سەرجەم ڕێکخراوەکان یان یەکەگەل، ئەرک و بەرپرسایەتیەکیان هەیە. ڕاسپاردەیی و ئامانجێکی دیاری‌کراویان هەیە. بەڵام بەداخەوە هێندێکی زۆر کەم لە بنەماڵەکان، ئەرک و ئامانجی بنەماڵەی خۆیانیان داڕشتووە و پەرەیان پێ داوە. ئەمە لە حاڵێک‌دایە کە بنەماڵه، سەرەکی‌ترین و بنەڕەتی‌ترین بنکەیێکە کە دەتوانێ لە جیهان‌دا بوونی هەبێت. بنەماڵە ئەو خشتانەیە کە تەلاری کۆمەڵگا دەباتە سەرەوە.

	" هیچ شارستانیەتێک بەردەوام نابێت هەتا ئەو کاتەی کە بناغە و بنەڕەتی بنەماڵەی تێدا پتەو و ڕیشەدار نەکرێت و پەرەی پێ نەدرێت."

	ئەگەر ئێستا پرسیارم لێ بکەن "چ کارێک دەتوانین بکەین بۆ ئەوەیکە لەسەر بنەماڵە گەورەترین کاریگەری دابنێت؟" بە دڵنیاییەوه پێتان دەڵێم کە لەگەڵ هەموو ئەندامانی بنەماڵە لەسەر ئەرک و بەرپرسایەتی بنەماڵە کار بکەن و ڕوون و ئاشکرای بکەنەوە؛ لەبەر ئەوەی کە ئەم کارە دەتوانێ چارەنووسی بنەماڵەتان ئەم‌دیوادیو بکات.

	ئەم کتێبە ساکار و بچووکە ئامادە کراوە تا یارمەتیتان بدات کە ئەم ڕێسا یان پرەنسیبە گەورە و گرینگە لە نێو بنەماڵەتان‌دا بەڕێوە ببەن. 

	ئەمە کارێکە کە لەسەر چارەنووسی تاکەکەسی و بنەماڵەییتان، بەتەواوی کاریگەری دادەنێت.

	ئەگەرچی دڵنیام ئێستا هەندێکتان بۆ دروست‌کردنی ئەرکی بنەماڵەتان کارێکتان کردووە یان ڕەنگە ئەم ڕێگەتانە تازە دەست پێ کردبێت، بەڵام دەزانم هێندێکتان لەم بوارەدا هێشتا هیچ کارێکتان نەکردووە. هەر چۆنێک بێ ئەم کتێبە، ڕێنوێنیه‌کی چکۆلەیە کە دەتوانێ یارمەتیتان بدات تا ئەرک و بەرپرسایەتی بنەماڵەتان پەرە پێ بدەن و باش‌تری بکەن.

	بەبێ دیاری‌کردنی ئەرکی بنەماڵە، چاوەڕێی ئەوە مەکەن تاکەکانی بنەماڵەتان هەموو ساتێک سەبارەت بەو هەل‌ومەرجەی کە بنەماڵە ڕووبەڕووی بۆتەوە، ئامانج و بەرجەوەندیەکی هاوسانیان هەبێت. بەڵام ئەگەر بتوانن ئەم کارە بکەن و ئەرکەکان دیاری بکەن، بێ‌گومان لە نێو بنەماڵەتاندا هاوئاهەنگیەکی زیاترتان دەبێت. بەم کارە تێکڕا وزەی بنەماڵەتان لە نوختەیەک‌دا چڕ دەکەنەوە و هێزی ئەوەتان هەیە کە لە زەینی خۆتان‌دا وێنایەکی ڕوون و ئاشکراتان لەو کارە هەبێت کە دەتانهەوێ وەک بنەماڵەیەک ئەنجامی بدەن و ئەو بایەخانەی کە پێبەندیانن، دیاری بکەن. لەم حاڵەتەدا، ئەرک و بەرپرسایەتی بنەماڵە و ئەو بایەخانەی کە هێزێکی زیاتریان هەیە، لە ژیانتان‌دا دەرئەکەون.

	هێزی بەرپرسایەتی بنەماڵە و دەروەستێک کە لە هەمبەر ئەو بەرپرسایەتیە هەتانە و هەروەها بەرجەوەندیەکان، ئامانجەکان، بایەخەکان و بنەماگەلێ کە بۆخۆتان دیاریتان کردووە، وزە و ئاقارێکی دیاری‌کراوتان پێ ئەدات. کەوابوو بڕیارەکان کۆنترۆڵتان دەکەن و شێوازی ڕوانین و جووڵەی داهاتووی بنەماڵەتان دیاری دەکەن. دیسان جەخت دەکەمەوە تەنیا تێکۆشانێک کە گرینگ و پەرەپێدراو بێت و بتوانن بۆ بنەماڵەتانی بکەن ئەوەیە کە ئەرک و بەرپرسایەتی بنەماڵەتان دیاری بکەن.

	ئێستا دەمهەوێ سەبارەت بەوە قسەتان بۆ بکەم کە بۆچی پێویستە ئەرکی بنەماڵەتان دیاری بکەن. لەم باسەدا ئاماژە دەکەینە سێ قۆناغی سەرەکی لەسەر داهێنان و پەرەپێدانی ئەرکی بنەماڵە.

	قۆناغی یەکەم: دیاری بکەن بنەماڵەی ئێوە چۆن بنەماڵەیەکە.

	قۆناغی دووهەم: ئەرکی بنەماڵەتان داڕێژن.

	قۆناغی سێهەم: ئەو ئەرکە وەئەستۆ بگرن.

	 

	 

	 

	 

	 

	 

	 

	 

	 

	 

	 

	بەشی یەکەم

	بەیاننامەی بەرپرسایەتی بۆ چیە؟

	 

	بهێڵن با ئەو پرسیارە بکەم کە بۆچی پێویستە بەیاننامەی ئەرک و بەرپرسایەتی بنەماڵەمان پەرە پێ بدەین؟

	هەموومان دەزانین لە ئەمڕۆدا لە جیهانێکی پەشێو و ئاڵۆز و نایەکسان‌دا دەژین.

	لە جیهان‌دا هێزگەلێکی ئێجگار زۆر هەیە کە لە سەر ژیانی بنەماڵەییمان، کاریگەری دادەنێت. ئەو هێزانەی کە دەتوانین بیانبینین و ئەو هێزانەی کە ناتوانین بە چاو بیانبینین. لە هەل‌ومەرجی ئەمڕۆدا وێنا کردنی بنەماڵەیەک کە عەشق ببێتە بنەما و بناغەی پێوەندیەکانی، زۆر دژوارتر لە سەردەمی دێرینە، تەنانەت ململانێیەکانیان زیاتر لە دە ساڵی ڕابردوویە. ڕۆڵی ئێمە وەک دایک و باب یان یەکێک لە ئەندامانی بنەماڵە، لە جیهانی ئەمڕۆدا ئاستەم‌تر و بەرگەنەگرتر بووەتەوە. بۆ ئەوەی کە لە وڵامی پرسیارەکانی سەرەوە نزیک‌تر ببینەوه لێرەدا لەسەر ئەزموونی کەسانێک قسە دەکەین. ئەزموونگەلێ کە ململانێیەکان و پەشۆکاویەکانی جیهانی ئەمڕۆی تێدا دەکەوێتە بەر چاو. (وێنەیەک لە ئەزموونگەلی دیتران کە لەگەڵ من‌دا هێناویانەتە گۆڕێ و لە درێژەی باسەکەدا دێت.)

	٭ کەسێک ئەمەی بۆ نووسیوم:

	من زۆر جار گشت هەوڵ و وزەی خۆمم بە کار هێناوە تا بە باش‌ترین شێوە ژیانم بەڕێوە ببەم، بەڵام ئێستا پێوەندیم لەگەڵ هاوژین و منداڵەکانم‌دا زۆر سارد بووەتەوە و پێکەوە دڵخۆش نین و هێندە لە ژیانم ڕازی و شادمان نیم.

	٭ کەسێکی تر بۆی نووسیوم:

	من لە ژیانی خۆم ماندوو بوومە و لێی ڕازی نیم. بە تەنیا منداڵەکانم گەورە دەکەم. ناتوانم داخوازی و پێداویستی منداڵەکانم بەتەواوی ئامادە بکەم و خۆم ئەمە بەباشی دەزانم؛ بەڵام وا بیر دەکەمەوە کەوتوومەتە نێو داوێک و نازانم دەبێ چی بکەم. بەداخەوە لە نێو بنەماڵەم‌دا هیچ تەکووزی و ڕێک‌وپێکیەک نیە. هەمیشە هەوڵ ئەدەم بنەما و پرەنسیپگەلێ بۆ ژیانم ڕەچاو بکەم و بە منداڵەکانم دەڵێم کە لە بەر چاوی بگرن بەڵام وا دیارە ئەم شێوازەش جێ‌بەجێ نابێت. ئەوان هیچ کاتێ گوێم پێ نادەن. هەمیشە ناچار دەبم بە زۆرەملێی کارێکیان پێ جێبەجێ بکەم. بە ڕاستی پێویستم بە هەر جۆرە یارمەتیەکە کە بتوانێ ژیانم بگۆڕێت. چیتر هیوام بڕاوە و گەیشتوومەتە کۆتایی خەت. بەتەواوی دابڕاوم و بە ڕاستی نازانم بڕیار وایە چ شتێکمان بە سەر بێت.

	٭ باوکێک بۆی نووسیبووم:

	من و هاوژینەکەم دوو منداڵمان هەیە کە هەمیشە لە بەرامبەری ئێمەدا سەرکێشی دەکەن. ئەوان تەنیا شێوازی ژیانی خۆیان و بایەخەکانی خۆیانیان بە دڵە. هیچ کات ڕێز لە بنەماڵە ناگرن و بایەخەکانی قبووڵ ناکەن. دەبێ چی بکەین؟ من هەموو ڕێگەچارەکانم تاقی کردۆتەوە و ئێستا خەریکە لەناو دەچم.

	٭ نامەیەکی دیکەش دەڵێت:

	ڕەپ‌وڕاست و ئاشکرا بڵێم ژیانی من عەشقی تێدا نیە. من و هاوژینەکەم پێکەوە ژیانێکی سارد و بێ‌ ورەمان هەیە و سەرجەم ئەو کارانەی کە دەیکەین هەستێکی تێدا نیە.

	زۆرجار دایک و‌ بابەکان لە پەستا بە مندالەکانیان دەڵێن چ کارێک بکەن و چ کارێک نەکەن. هاوڕێیەتی و ڕەفیقییەکیان پێکەوە نیە. بەرجەوەندی و ڕوانگەیەکی هاوسان، نە‌ لە لایەن دایک و باب و نە لە لایەن منداڵەکانەوە بوونی نیە، ئامانجێکی هاوسان دروست نەبووە. بەداخەوە دایک و باب هەمیشە بەم لێڕوانینە، لێهاتووییەکی لاواز لە خۆیانەوە دەردەخەن. هەڵبەت بنەماڵەگەلێکی تر هەن کە کردەوەیەکی جیاوازتریان هەیە. لێرەدا سرنجتان ڕادەکێشین بۆ ڕەنگدانەوەی ئاکاری ئەو بنەماڵانەی کە بەیاننامەی ئەرک و بەرپرسایەتی خۆیانیان داهێناوە.

	ئەو بنەماڵانەی کە دەزانن لە ژیان‌دا بە دوای چین و هەموو ڕۆژێک و هەموو حەوتەیەک، کردەوە و ئاکارەکانیان تاوتوێ دەکەن. ئەو بنەماڵانە بەم شێوە ئەزموونەکانی خۆیانیان لەگەڵ ئێمەدا هێناوەتە بەر باس: 

	" بەیاننامەی ئەرکی بنەماڵە، لەم دواییانەدا بنەماڵەی ئێمەی ڕزگار کرد." بنەماڵەیەک ئەمەیان بۆ نووسیبووم. ئەوان شییان کردبۆوە کە کچەکەیان چ‌جۆر گیرۆدەی مادەی هۆشبەر بووە و پێوەندیی ژن و مێردەکە نزیکی لێکپچڕان بووەتەوە. چلۆن بە داهێنانی بەیاننامەی ئەرکی بنەماڵە، ژیانی خۆیانیان لەو گرفتانە دەرباز کردووە و بە چ شێوەیەک ژیانیان کە نزیکی لێک‌هەڵوەشان بووە، دووبارە وەدەست هێناوەتەوە و بە داڕشتنی ئەرکی بنەماڵە، بە سەربەرزیەوە لە کێشەکانی ژیان تێپەڕیون.

	بنەماڵەیەکی‌ تر دەڵێت: داهێنان و پەرەپێدانی ئەرکی بنەماڵە یارمەتیمانی دا تا ڕۆڵی بنەماڵەی خۆمان دیاری بکەین. ئێستا لە ژیان‌دا خەریکین پێکەوە ڕەوتێکی کارتێکەر و سەرکەوتووانە ئەزموون دەکەین. ئێستا لە ڕێگەی بنەمایەکی کارتێکەرەوە ڕێنوێنی دەکرێین. ئەو ڕەوت و بنەمایانە دژوار نین. هەموو بنەماڵەیەک دەتوانێ ئەو کارەی کە ئێمە ئەنجامان داوە، ئەنجامی بدات. ئێمە بە داهێنان و پەرەپێدانی ئەرکی بنەماڵە، بناغەیەکی پتەومان بۆ ژیانی خۆمان دروست کردووە. هەڵبەت کاتێک کە لەبیرمان دەچێتەوە و لە دەرەوەی ئەو بنەمایەدا ژیان بەسەر دەبەین، ئازار و ئاکام گەلێکی تاڵ ئەزموون دەکەین؛ بەڵام بە سەبر و بەردەوام‌بوون ئەزموونێکی زیاترمان بەدەست هێناوە کە کاتێ دەربەستی و پێبەندیەکی زۆرترمان هەبێت، ئاکامگەلێ چێژبەخش ئەزموون دەکەین. بەیاننامەی ئەرک و بەرپرسایەتی بنەماڵە یارمەتیمانی داوە تاکوو لە ژیانماندا ناوەندێکی خڕبوو پێک بێت و ئەو ڕەوشتانەی کە باش نەبوون و کارتێکەریەکیان نەبوو لە بنەماڵەماندا بیانسڕینەوە. ئەمێستا لە کاتی وتووێژدا ڕێزێکی زۆرتر لە یەک دەگرین. هەڵسوکەوتمان پێکەوە دڵسۆزانەترە و شێوازی ژیانمان باش‌تر بووە. سەبر و تاقەتێکی زۆرترمان دەرهەق بە یەکتر هەیە و هەستی بەرپرسایەتیمان بەرامبەر بە کێشەکانی کۆمەڵگا زۆرتر بووەتەوە. باش‌تر لە کێشەکانی یەکتر تێدەگەین و زۆر باشتر ڕووبەڕووی کێشە و ململانێیەکان‌ دەبینەوە. لە پەنای یەکتردا چێژێکی زیاتر وەردەگرین و زۆر دڵخۆش‌تر لە جارانین و زۆرتر هەست بە بەختەوەری دەکەین.

	"بەیاننامەی ئەرکی بنەماڵە، لەم دواییانەدا ژیانمانی ڕزگار کرد."

	دەتوانم نموونەیەکی زۆر جیاوازترتان بۆ باس بکەم. ئەو ئەزموونانەی کە لەگەڵ من‌دا هێناویانەتە ئاراوە. ئەو کەسانەی کە ئەرکی بنەماڵەی خۆیانیان داڕشتووە و پەرەیان پێ داوە هەوڵیان داوە تا لەسەر بنەمای ئەو بناغەیە ژیان بکەن و بوونەتە هۆی وەرگۆڕینی ژیانی بنەماڵەییان. ئەمێستا ئەو بنەماڵانە لەباتی ژیانێکی جاڕەزکەر و بەرهەڵستیانە، دۆخێک ئەزموون دەکەن کە پێوەندیە ئینسانیەکانی لە ڕووی پارادایم و بایەخگەلێکی بەرزترەوە پێک‌هاتووە. بنەماڵەیەک کە تێیدا مرۆڤەکان هێژاییەکی تایبەتیان هەیە و زۆر گرینگی بە حەسانەوەی یەکتری دەدەن. یەکتر دەدوێن و بەباشی گوێ لە یەکتر دەگرن. یارمەتی یەکتر دەدەن و پێکەوە پێدەکەنن. لەگەڵ یەکتریدا بە ئامانجەکانیان دەگەن و لەگەڵ یەکتردا بەختەوەر دەبن.

	 

	 

	 

	 

	 

	 

	 

	 

	 

	 

	 

	 

	 

	بەشی دووهەم

	٩٠٪ـی کات‌وسات

	 

	وێنا بکەن بە فڕۆکەوە دەڕۆن بۆ سەفەر. بەرلەوە فڕۆکەکە لە زەوی هەستێتەوە، فڕۆکەوانەکە بە ڕوونی دەزانێ کە دەبێ بە چ ڕێگایەکدا تێپەڕێت. بەپێی بەرنامەیەک کە لە پێشەوە پێک‌هاتووە لە چرکەیەکی تایبەت و لە ڕێگە و لایەکی دیاری‌کراودا، هەڵدەستێتەوە. بەپێی بەرنامەی دیاری‌کراوی کات‌وسات و هەروەها ڕێگەی دابین‌کراو وەڕێدەکەوێ. ئەگەرچی فڕۆکەکە زیاتر لە 90%ی ئەو کاتەی کە لە ئاسمان‌دایە دەکەوێتە ژێر کاریگەریی شتانێک وەک دۆخی کەش‌وهەوا و ئاڵۆزیەکانی سەفەری هەوایی و دیکەی فاکتەرەکان و زۆرجاریش لایەنی ڕێگەکەی دەگۆڕێت یان لە خێراییەکەی کەم دەبێتەوە، بەڵام هەر چۆنێک بێ فڕۆکەوانەکە لەو دۆخەدا کاردانەوەی دەبێت و بەپێی پلانی دیاریکراوی فڕین و نیشتنەوە، فڕۆکەکە دەگەڕێنێتەوە سەر ڕێگا سەرەکیەکەی خۆی و زۆرجار لە زۆربەی فڕینەکان‌دا، فڕۆکە لە چرکەیەکی دیاری‌کراو و لەو شوێنەی کە بەرەو لای فڕییەوە، دەنیشێتەوە سەر عەرز.

	ئەمە ڕووداوێکی سەیروسەمەرە، بیری لێ بکەنەوە. لەسەر بنەمای پلانێک کە پێشتر ڕێکمان‌خستووە لە چرکەیەکی دیاری‌کراودا فڕۆکەکە هەڵدەسێتەوە و هەر لەو چرکەیەشدا کە پلانمان بۆی داڕشتووە دەنیشێتەوە. هەڵبەت لە نێو سەد فڕین‌دا، لانی‌کەم نەوەد فڕینی بەپێی ئەو پلانە ئەنجام دەبێت کە پێشتر دابین کراوە. ئەگەر بتوانن لە زەینی خۆتاندا بەرنامەی فڕینی فڕۆکەکە بەباشی وێنا بکەن و لێی تێبگەن، پێم‌وابێ بەئاسانی دەتوانن لە گرینگایەتی ئەو بنەمایە تێبگەن کە باسی دەکەم بۆتان. ئەو بنەمایە نەخشەی وێنایەک دەکێشێت کە دەتانهەوێت لەنگەری پاپۆڕی بنەماڵەتانی تێدا دابخەن و دابەزن. ئەوە وێنای چارەنووسێکە کە ئێوە بۆ بنەماڵەی خۆتانی ڕەچاو دەکەن و بایەخگەلێکە کە دەتانهەوێت بۆ ژیانتان بە دەستی بێنن. ئەگەر ئێوە و بنەماڵەتان زۆربەی کات لەو وێنایە دوور بکەونەوە کە زۆرجاریش ئەو شتە ڕوو ئەدات، هەتا کاتێ کە ئەو وێنا و پلان و ئامانجەتان نووسیبێت و بۆ پێگەیشتنیان درێژە بە تێکۆشانتان بدەن، بە دڵنیاییەوە لە ئاکام‌دا دەگەن بە نوختەی دیاری‌کراو.

	ئێوەش لە ئاکام‌دا ڕۆژێ بەپێی ئەو پلانەی کە دایدەڕێژن، دەگەن بەو چارەنووسەی کە ڕەچاوتان کردووە. وەک ئەزموونی ژیانی خۆم دەزانم کە بنەماڵەم زۆرجار لە ڕێگەکە لایان‌داوە بەڵام کێشەیەک نیە. هەتا کاتێ کە ئەرکی بنەماڵەی خۆمان بپارێزین دیسان دێینەوە سەر ڕێگەکە و تێکڕای چیرۆکەکە ئەمەیە: ئێمە لە ئاکام‌دا دەگەڕێینەوە بۆ نێو ڕێگەکە. لێرەدا دیسان ڕەوەشتی دووهەمی پیاوانی کارتێکەر دووپات دەکەمەوە. لە کۆتاییەوە دەست پێ بکەن.

	بۆ خولقاندنی هەموو شتێک، یەکەم هەنگاو ئەوەیە کە بابەتەکە لە نێو مێشکمان‌دا وەک بیر و ئیدەیەک دەرکەوێت. لە قۆناغی دووهەم‌دا ئێمە بە ئێرادەیەکی بەهێز و بە هەوڵێکی بەردەوام دەبینە هۆی ئەوەی کە ئەو بابەتە خاوێشەی کە تەنیا لە زەینمان‌دا دروست بووە، بێتە نێو جیهانی سروشتیمانەوە. ئەگەر بە دروستی و سرنجێکی تەواو، چاو لە دەوروبەرمان بکەین، دەبینین هەموو خولقێندراوەکان و داهاوردەکانی مرۆڤ، شوێن‌کەوتووی ئەم یاسایەن. (بۆ سەلماندنی ئەمەش سەیری مێژووی دۆزراوەکان و داهاوردەکانی مرۆڤ بکەین.)

	بەیاننامەی ئەرکی بنەماڵە، وەکوو پلانی فڕینی فڕۆکەکە هیوای ئەوەمان پێ دەدات کە لە ئاکام‌دا دەگەین بەو نوختەیە کە بەرنامەمان بۆی داڕشتووە. هەرچەند کە تاڵیەکان و هەل‌ومەرجی ناخۆش، کۆنترۆڵی بارودۆخەکەمان لە دەست دەردەکات بەڵام ئەو فرۆکەوانە وریایە کە لە ناوەندی فەرماندەیی‌دایە، لەبەر ئەوەیکە دەزانێت بڕیار وایە بەرەو کوێ بچێت و بۆ تێپەڕاندنی ڕێگەکە نەخشە و پلانی هەیە، لە ئاکام‌دا دەتوانێ دۆخەکە بگۆڕێت و بگەڕێتەوە سەر ڕێگەی سەرەکی.

	جەنابی نۆرمەن فێرمانی کرد کە وزەی هیوا، ڕوون‌ترین و دیاری‌کراوترین حەقیقەتی ژیانی ئێمەی مرۆڤە. هیوایە کە وزە ئەدا بە مرۆڤ تاکوو ڕێگەیەک دەست پێ بکات و لە بارودۆخی ناخۆش‌دا وزەی خۆتان وەدەست‌ بهێننەوە. لە سەرەتای پرۆسەکەدا بۆ پەرەپێدانی ئەرکی بنەماڵەتان لێوڕێژ لە هیوان و هەست بە دڵگەرمیەکی ئێجگار زۆر دەکەن. بەڕاستی پرۆسەیەکی چێژبەخشە. هەروەها پڕۆسەیەکی کارگێڕانەیە. لە ڕاستی‌دا یەکێک لە سەرەکی‌ترین پرۆسەکانی بەڕێوەبەرایەتیە لە نێو بنەماڵەدا، چونکە لەسەر بڕیاری کەسەکانی دیکەی بنەماڵەش کاریگەری دادەنێت. کاتێ کە لەسەر ئەرکی بنەماڵەی خۆم کارم دەکرد، تێگەیشتم ئەم کارە کاریگەریەکی زۆر قووڵی لەسەر ژیانمان‌دا هەیە. هەڵبەت ئێمە لە چەند ساڵ پێشەوە ئەم کارەمان دەست پێ کردووە و لە ماوەی هەشت مانگ‌دا پەرەمان پێ دا. هەموو تاکەکانی بنەماڵە تێیدا بەشدار بوون. تەنانەت دایکیشمم سەرقاڵی ئەم کارە کرد. ئەمڕۆ ئێمە نەوەگەلێکمان هەیە کە ئەوانیش لەم ئەرکەدا بەشدارن. کەوابوو ئێستاکە چوار جیل لە بنەماڵەی ئێمە سەرقاڵی ئەم پرۆژەیەن. ڕاستگۆیانە لەگەڵتان دەدوێم. من ئێستا ناتوانم ڕستەیەک بدۆزمەوە کە بتوانێ دەربڕی چاکیەکانی داهێنان و ئەنجامدانی بەیاننامەی بنەماڵە لە نێو بنەماڵەمان‌دا بێت.

	ڕەوتی پەرەپێدانی ئەرکی بنەماڵە بەقەد ناواخنی ئەو ئەرکە گرینگی هەیە، چونکە بەبێ هاوکاری، بەرپرسایەتیەک لە کاردا نیە. هەر بەم بۆنەوە پێویستە بۆ ئەم کارە کات‌وساتێکی زۆر تەرخان بکەن و سەبرتان هەبێت.

	هاوکاری لە ڕەوتی پەرەپێدانی ئەرکی بنەماڵە، بە مانای ئەوەیە کە سەرجەم تاکەکانی بنەماڵە لە بەرانبەر دۆخ و حاڵەتگەلێ کە دەکەونە ناویەوە، هاوفکری بکەن و ئەگەر یەکێکیان کێشەیەکی بۆ هاتە پێش، هەتا کاتێ کە بەسەر ئەو کێشەیەدا زاڵ دەبێت، بە قەد خۆی دڵبەدوای خۆی و کێشەکەی بن. خێرا لە دوای ئەوەیکە ئەو کارە بە سەرکەوتووییەوە کۆتایی پێ هات و سەرجەم ئەندامانی بنەماڵە لە پرۆسەی هاوکاریەکەدا بەشداریان کرد، دوای ماوەیەک ئەرکی بنەماڵە، وەکوو پرۆژەی ژیانیان قبووڵ دەکەن. بەڵام هەتا کاتێ کە خۆیان لەنێو پرۆژەکەدا نەبیننەوە کە تووشی هاتبێتن، پرۆژەکە بەلایانەوە وەکوو بیرۆکەیەکی دەرهەستیانەیە(Abstract ) و هیچ کاریگەریەکی لەسەر هەڵسوکەوتیان نابێت.

	ئەو دایک و باوکانەی کە لە نێو بنەماڵەگەلێکی جیاواز و بە کلتوورگەلێکی جۆراوجۆرەوە ژیانی هاوبەشیان پێک‌هێناوە، پێمان دەڵێن کە ئەم ڕێکارە قازانجی زۆری تێدایە. ئەگەرچی سەرەتا بۆ هەڵسەنگاندنی ئەو مەودایە کە بڕیارە بپێودرێت و هەروەها بۆ ئەوەی کە بتوانن ڕێگەی فڕین و بەرنامەی فڕینەکە بە دروستی داڕێژن، وزەیەکی ئێجگار زۆر بە کار دێنن و ڕووبەڕووی گێرەوکێشەیەکی زۆر دەبنەوە؛ بەڵام ئاکامێکی زۆر باشی لێ وەدەست دێنن، یارمەتیان دەدات تا بەرگەی  دژواریەکان بگرن و بە سەبر و تاقەتێکی زۆرەوە بۆ داڕشتنی ئەو پلانە تێبکۆشن. بیرمان نەچێت کە بەرنامەداڕشتن لە هیچ کارێک‌دا ئاسان نیە.

	ئەو دایک و باوکانەی کە بە تەنیا دەژین و خاوەن‌پیشەن، پێمان دەڵێن کە منداڵەکانیان بە چ شێوەیەک لە بەیاننامەی بەرپرسایەتیەک کە بۆ بنەماڵە دایانهێناوە، کەڵک وەردەگرن. ئەوان ئەرک و پرەنسیپ یان ڕێساکانی بنەماڵەیان لە سەر کاغەزێک‌دا دەنووسن و دەیلکێننە سەر دەرگای ساردۆکەکەوە و لە کاتێکدا کە خۆیان لە ماڵ‌دا نین ئەو نامەیە وەبیر منداڵەکانیان دەخاتەوە کە ڕێساکانی بنەماڵە بپارێزن.

	ڕەوتی پەرەپێدانی ئەرکی بنەماڵە بەقەد ناواخنی ئەو بەرپرسایەتیە گرینگایەتی هەیە، چونکە بەبێ هاوکاری کردن، دەروەستیەک لە گۆڕێ‌دا نیە.

	ژن و مێردە لاوەکان ڕووبەڕووی کێشەگەلێکی تایبەت دەبنەوە. زۆربەی ئێمە پێمان خۆشە کە ئامۆژگاری ئەو ژن و مێردە لاوانە بکەین کە تازە بوونەتە دەسگیرانی یەک یان زەماوەندیان کردووە. ئەگەر بڕیار دەبوو کە تەنیا یەک ڕستەتان بەو ژن و مێردە لاوانە بگوتایێت، ئەو ڕستەیە چی بوو؟ ڕەنگە باش‌ترین ئامۆژگاری بۆیان ئەمە بێ: هەڤاڵی ئازیزم، ژیانی هاوبەشیتان لە کۆتاییەوه دەست پێ بکەن.

	دیاری بکەن چ شتانێک دەتوانێ ڕێگە و جاددەی ژیانتان کورت بکاتەوە و ببێتە هۆی لێکپچڕانی پێوەندیتان، خۆتان لەو شتانە بپارێزن و هەوروەها دیاری بکەن کە چ شتانێک جاددەی ژیانتان دوورودرێژ دەکاتەوە و دەبێتە هۆی ئەوەی کە ساڵانێکی زیاتر بە خۆشەویستیەوە لە تەنیشتی یەکدا بژین. پێکەوە بەیاننامەی ئەرکی ژیانی هاوبەشیتان دیاری بکەن. بە دڵنیاییەوە ئەم فاکتۆرە دەبێتە یەکەم ئەرکی بنەماڵەی ئێوە. ئەو کارەی کە من و هاوژینەکەم زۆر لەمەو پێشتر کردوومانە: 

	# بەرلەوەی ژیانی هاوبەشیمان پێک بێنین، بڕیارمان دا کە چۆن بنەماڵەیەکمان هەبێت.

	# ئەو بایەخ و پرەنسیپانەی کە بیرمان لێیان کردبۆوە و تەمامان بوو بیانپارێزین، هەموویمان نووسی.

	# ناچار بووین کە هێندێک چڕوپڕتر بیر بکەینەوە و بە سرنجەوە داخوازیەکانمان بنووسین.

	# کاتێ کە ناهۆمێدی بەر دەبووە گیانمان، هەردووکمان دەگەڕاینەوە سەر ئەو بابەتانەی کە لە نێو پێرستی بەیاننامە و ڕێسای بنەماڵەماندا نووسیبوومان و ئەو کارە هاندەرمان بوو تاکوو درێژە بە چالاکیمان بدەین و هەڵسوکەوتێکی باشترمان هەبێت.

	لە هەر حاڵ‌دا هیچ‌کات بۆ نووسینی ئەرکی بنەماڵە درەنگ نیە. ئەگەر وەک ژن و مێردێک چاوەڕوانیگەلی سەرەتاییمان نەبێت، نووسینی ئەرکی بنەماڵە کارێکی ئاسان نیە.

	ئیدەی بەیاننامەی ئەرکی بنەماڵە بۆ دایەگەورە و بابەگەورەکانیش جێ‌بەجێ دەبێت. کاتێ منداڵەکانتان ژیانی هاوبەشی پێک‌دێنن، یاسا و پرەنسیپەکانی بنەماڵەی سەرەتایتان گۆڕانکاریگەلێکی بەسەردا دێت. لەو کاتەدا ئێوە بوونەتە دایەگەورە و بابەگەورە و پێویستە کە لەو دۆخەدا تێڕوانینێکی ڕوون و ڕاشکاوانەتان لەسەر لایەن و شێوازی ژیانتاندا هەبێت. پێویستە پێوەندیتان لەگەڵ ئەو منداڵانەتان کە ژیانی هاوبەشیان پێک‌هێناوە و هەروەها لەگەڵ نەوەکانتان‌دا دیاری بکەن. لە خۆتان بپرسن چۆن دەتانهەوێ ببنە هۆی گەشە و شادییان. بە لەبەرچاوگرتنی لێهاتووییەکانیان یارمەتیان بدەن کە نەخشەی بەیاننامەی ئەرکی بنەماڵەی خۆیان داڕێژن؛ و بە لەبەرچاوگرتنی ئامانجگەلی جوان و هەروەها پرەنسیپ و ناوەرۆکی ئەو بەیاننامەیە لەگەڵ گێرەوکێشەکانیان ڕووبەڕوو بنەوە.

	بەڵام شتێک هەیە کە پێویستە بە سرنجەوە بیری لێ بکرێتەوە. لەوانەیە بهێڵن ژیان هەر لەخۆڕا بچێتە پێشەوە. یان ئەگەر قبووڵ بکەن بە پرەنسیپ و بایەخەکانی کۆمەڵگا بژین، بەبێ ئەوەی کە هیچ پرس و بیرێکی تێدا بێت، بێ هیچ نەخشەیەک، بێ هیچ پرۆژە و هیچ ئامانجێک و تەنانەت بەبێ هیچ ویست و هزرێک، تەنیا بەو هەستەوە ژیان بکەن کە ئەمە ژیانێکی تەواو ئاساییە، دڵنیا بن سەرەنجام کەسێکی تر بە دۆخێکی دەسەڵاتدارانەوە نەخشەی ئەرکی بنەماڵەتان دادەڕێژێت و ئەمە ڕێک کەمتەرخەمیەکە دەرهەق بە ژیان و ئێوە دەکەونە نێو بەرنامە و چوارچێوەیەکەوە کە پێتانیان داوە و لە کێشان و داڕشتنیدا هیچ بەشداریەکتان نەبووە. لەم دۆخەدا ئێوە زیندوو نین بەڵکوو وا دەنوێنن کە زیندوون و هێندێ جاریش چ ئەکتەرێکی باشن!

	بەبێ هەبوونی بەرنامەی و نەخشەیەکی تایبەت بۆ بەرەوپێش‌ بردنی ئامانجەکان، سەرکەوتنێک وەدەست نایێت؛ هەر بەم بۆنەیە کە وەرزشوانەکان و تیمگەلی سەرکەوتوو و توانا، بەرنامەی یارییان هەیە. تەنانەت جەستەی ئینسانیش لەم ڕێسایە بەدەر نیە. کرۆمۆزۆمگەلی DNA کە لە نێو هەموو خانووەکانی جەستەدا هەن، ئەرکێکی دیاری‌کراویان هەیە. ئەوەی کە دەبێت هەر یەک لەو خانووانە لە نێو جەستەی ئێمەدا چۆن هەڵسوکەوت بکەن و دەبێ کار و پێوەندییان لەگەڵ خانووەکانی دیکەدا چۆن بێت تا ببێتە هۆی کاردانەوەیەکی دروست بۆ ئەو کاتەی کە داخوازییان لێ هەیە، هەر هەمووی لە بەر گزنکی نەخشە و بەرنامەیەکی ڕێک‌وپێک‌دا وەدی دێت. ئێمە سەبارەت بە بنەمایەکی گرینگ و سەرەتایی قسە دەکەین کە لە سەرانسەری سرووشت‌دا بڵاو بۆتەوە، مەبەستم ڕێسا یان پرەنسیپی "لە کۆتاییەوە دەست‌پێ‌کردن"ـە و هەر لەسەر بنەمای ئەو ڕێسایەدایە کە هەموو بوونەوەرەکانی جیهان ئافرێنراون. لە یاسای ڕەوتی خوڵقان کەڵک وەربگرن ئەگینا کەسێکی دیکە یان شتێکی دیکە ئەو کارە دەکات.

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	بەشی سێهەم.

	ڕێکار

	 

	بۆ داهێنانی بەیاننامەی ئەرکی بنەماڵەیەک، پێویستمان بە سێ قۆناغە:

	قۆناغی یەکەم: هەموو بابەتێک لەمەڕ بنەماڵەی خۆتان بدۆزنەوە.

	قۆناغی دووهەم: بەیاننامەی ئەرکی بنەماڵەتان بنووسن.

	قۆناغی سێهەم: لەسەر ڕێگای خۆتان بمێننەوە و درێژەی پێ بدەن.

	قۆناغی یەکەم: لەم قۆناغەدا بە شێوەیەکی قووڵ سەبارەت بە تایبەتمەندییە بنەڕەتییەکانی بنەماڵەی خۆتان تێفکرن کە چ‌جۆر بنەماڵەیەکتان هەیە و چ تایبەتمەندیەکانی چیە و بریتی لە چ بایەخ و ڕێسایەکی تایبەت بە خۆیە؟ جا ئەو کات لەگەڵ هاوژینەکەتاندا بە شێوەیەکی قورس‌وقایم سەبارەت بە بنەماڵەتان قسە بکەن. سەبارەت بەوەی کە ئامانجی بنەماڵەتان چیە و دەتانهەوێ لەسەر چ بنەماگەلێ ژیان بکەن؟ بە سرنجەوە بیر لە پرسیارەکان بکەنەوە.

	# بنەماڵەی ئێمە چۆن بنەماڵەیەکە؟

	# بنەماڵەی ئێمە چ ئامانجێکی هەیە؟

	#دەمانهەوێ چۆن بنەماڵەیەکمان هەبێت؟

	#دەمانهەوێ هاوڕێیان و ئاشناکانمان بۆ نێو چ جۆرە بنەماڵەیەک داوەت بکەین؟

	# چ شتێ سەبارەت بە بنەماڵەمان، شەرمەزارمان دەکات؟

	# چ شتێ لە نێو ماڵ‌دا هەستی حەسانەوە و هێمنیمان پێ دەدات؟

	# چ شتێک دڵخۆشمان دەکات کە زووتر بگەڕێینەوە بۆ ماڵ؟

	# ئێوە دەتوانن لە منداڵەکانتان پرسیار بکەن کە چ شتێک دەبێتە هۆی ڕاکێش‌کردنیان بۆ لای دایک و باوکیان و لە تەنیشتی ئێوە هەست بە حەسانەوە و گەیشتن بە هێمنایەتی دەکەن؟

	لەگەڵ هەموو ئەندامی بنەماڵەتان لە ژوورێک‌دا کۆ ببنەوە و کەسێک پرسیارتان لێ بکات کە ئامانجی بنەماڵەتان چیە؟

	ڕەنگە ئەو پرسیارە، کەسەکانی بنەماڵەتان گێژ بکات، ڕەنگە بۆ چەند چرکەیەک، کەسێک قسەیەکی بۆ گوتن نەبێت؛ بەڵام ئەگەر ئێوە کردەوەیەکی ڕاستگۆیانەتان هەبێت و لەسەر پرسیارەکەتان سوور بن و داوایان لێ بکەن بیر لە پرسیارەکە بکەنەوە، بێ‌گومان بەشداریگەلێ دەکرێت و کەسانێ کە لە دانیشتنەکەدان سەرەنجام لەگەڵتان هاوکاری دەکەن و ئیدەگەل و بیروبۆچوونگەلێ دێتە گۆڕێ. وشیار بن کە داوەرییان نەکەن و تەنیا کارێ کە دەبێ لەو دۆخه‌دا بیکەن ئەوەیە کە گشت بچوونەکان بنووسن و لەگەڵیان هاوڕێ بن. ئێوە لەو دۆخەدا زەوینەکە دەکێڵن و ئامادە دەبن تا تۆمەکانی تێدا بچەقێنن، هەوڵ مەدەن کە بە خێرایی ئەنجامێکی لێ وەدەست بێنن. لەم کاتەدا پرسیارگەلێکی دیکەش دێتە ئاراوە کە ڕەنگە پێویست بێ لە خۆتانی بکەن:

	# ئامانج لە پێک‌هێنانی ژیانی هاوبەشیمان چیە؟

	# هۆکاری سەرەکیمان بۆ مانەوە لە تەنیشتی یەکتردا چیە؟

	# یەکەمینیەکانی(ڕاسەری، ئەولەوییەت) سەرەتایمان کامەن؟

	# ئامانجی بنەماڵەی ئێمە ئەوەیه بایەخگەلێ بە منداڵەکەم فێر بکەم کە بۆ ژیانێکی شیاو و سەرکەوتوو پێویستی پێی هەیە.

	# ئێمە وەک بنەماڵەیەک هەمیشە هەوڵمان داوە، کارگەلێ بکەین کە ئاکامەکانی، تۆزێ جیهانمان باش‌تر بکات.

	# ئامانجی ئێمە لە نێو بنەماڵەدا ئەوەیە کە هەمیشە لەلای یەکتر بمێنینەوە، بەتایبەت لەو بارودۆخە دژوارانەی کە پێویستمان بە یەکتر هەیە.

	# بنەماڵەی ئێمە لەسەر ئەو بڕوایەدایە کە سەرەتا لە نێو بنەماڵەی خۆمان‌دا سەرکەوتوو بین.

	# ئێمە هەمیشە لە کارەکاندا یارمەتی یەکتر دەدەین، هەمیشە هەوڵ ئەدەین دڵی یەکتر شاد بکەین، کەوابوو هەمیشە پێکەنین دەخەینە ڕوخساری یەکەوە.

	# ئێمە پێکەوەین تاکوو یەکمان خۆش بوێت و یارمەتیدەری یەکتر بین تاکوو باش‌ترین ژیان و ئامانج بۆ بنەماڵەمان دەستەبەر بکەین.

	# ئێمە لێرەداین تا پێکەوە هاودڵ و هاوڕێ بین.

	# بۆ پاڵپشتی لە یەکتر لە خەم و خۆشی‌دا، بەتایبەت لە کاتی خەمدا، لەکن یەکتر دەمێنینەوە.

	# ئامانجی ئێمە ئەوەیە بەهەشتێکی زەوینی بۆ خۆمان و بنەماڵەمان ساز بکەین، جێگایەک کە لە هەر کات و دۆخێکدا کە دەچینە نێویەوە هەست بە حەسانەوە و هێمنایەتی بکەین. جێگایەک کە تێیدا خۆشەویستی ئەزموون بکەین و خودی ڕاستەقینەمانی تێیدا دەربخەین.

	بۆ یارمەتیدان لە وەها بارودۆخێکدا‌ سێ ڕێکاری سەرەکی بۆ بنەماڵەتان ڕەچاو بکەن:

	یەکەم: لە کاتی دانیشتنەکانی بنەماڵەدا، تەنیا یەکێک لە ئەندامانی بنەماڵە قسە بکات و هەمووان بە ڕێزەوە گوێی لێ بگرن.

	دووهەم: ڕێکاری دووهەم ململانێیەکی ئێجگار زۆری تێدایە بەڵام زۆر بەهێزیشە. کاتێ کە جیاوازیی بیروبۆچوونەکان دروست دەبێت، هەوڵ بدەن بەبێ‌ئەوەی کە بۆچوونی بێژەری پێشوو بڵێنەوە، بۆچوونی خۆتان بڵێن، بێ‌گومان ئەو کارە، کەسە بەرانبەرەکەتان خۆشحاڵ دەکات. چونکە تێدەگات کە به‌باشی گوێ لە قسەکانی گیراوە. ئەم ڕێسایە، مرۆڤەکان لە داوەری‌کردنی یەکتر دوور دەخاتەوە و لەباتی ئەوە، ناچاریان دەکات بیر لە قسەکانی یەکتر بکەنەوە.

	داوەرییان مەکەن، تەنیا ئەو پێشنیارانە بنووسن کە نواندوویانە.

	باش‌تر وایە قسەکانتان بەم شێوە دەست پێ بکەن. "ڕاوەستە با بزانم لەو شتەی کە فەرمووت، بەدروستی تێگەیشتووم." ئەمجا هەوڵ بدەن چۆڕاوەیەکی کورت لە قسەکانی دووپات بکەنەوە و ئەگەر کەسە بەرانبەرەکەتان پەسەندی کرد کە بە دروستی لە قسەکانی تێگەیشتوون، بێ‌گومان بۆخۆی وا بیر دەکاتەو کە بەباشی گوێیان لە قسەکانم گرتووە و ئەو پەیامەی وا دەمهەویست ڕایبگەیێنم، وەریانگرتووە. کەوابوو کاتێ کە نۆبەی کەسێکی تر گەیشت کە قسەکانی خۆی بێنێتە سەر زار، ئەو کەسەش بەوپەڕی ڕێز و حورمەت و بە بێدەنگیەوە گوێ لە قسەکانی دەگرێ.

	لەم نێو ئەم جۆرە وتووێژانەدا دەتوانن ئاخاوتنێکی کارتێکەرتان هەبێت و خراپ‌تێگەیشتن و لێک‌تێنەگەیشتن بنێنە لاوە. جێ‌خستنی ئەو جۆرە ئاخاوتنە لە نێو ئەندامانی بنەماڵەدا، پێویستی بە کات هەیە، بەڵام بە دوورکەوتنەوە لەو کێشانەی کە ئەگەری هەیە لە نێو هەموو ئاخاوتن و دانیشتنەکان‌دا هەبێت، دەتوانن کاتێکی زۆرتر پاشکەوت بکەن. خراپ‌تێگەیشتن وەک بژارێکە کە دەبێتە هۆی کێشەگەلێکی دیکە، بۆ وێنە نەتوانین بەباشی پێوەندی بگرین، هاشاوڵ‌بردن بۆ سەر کەسایەتی و ... . گۆتە، گەورەترین فەیلەسۆفی ئەڵمانی، لە سەر ئەم بابەتە دەڵێت: "ئەگەر لەگەڵ کەسێکدا بەو شێوە هەڵسوکەوت بکەن کە هەیە، هەر بە هەمان شێوە کە هەیە، دەمێنێتەوە و ئەگەر لەگەڵ کەسێک‌دا بەو شێوەیە هەڵسوکەوت بکەن کە دەتوانێ یان دەبێ بەو شێوە بێت، ئەو کەسە دەگۆڕدرێتە سەر ئەو شێوەیە کە دەتوانێت و دەبێ ببێت." 

	کاتێ کە هەڵسوکەوتی مرۆڤەکان لەگەڵ یەکتردا بەم جۆرە بێت، گشت کەسێک لە هەموو دۆخێک‌دا ئاکارێکی باش لە خۆیەوە ئەدرکێنێت. هەمووکەسێ دەتوانێ خودی ڕاستەقینەی خۆی بنوێنێت و دەتوانێ بگات بە گەورەترین ئاست لە تواناییەکانی خۆی و پێوەندیگەلێکی باش‌تر و قووڵ‌تر لە خۆیەوە نیشان بدات و پێکەوە بە جوانی و گەرم‌وگوڕیەوە هەڵسوکەوت بکەن.

	سێهەم: ئەو بیرۆکانەی کە باسیان لێ کرا بینووسن تا بتوانن دواتر پێکەوە لەسەری قسە بکەن. کاتێ کە نووسینی ئەرکی بنەماڵەتان دەست پێ دەکەن، وردەوردە زیاتر لە گرینگیەکەی تێدەگەن. چونکە نووسین، مێشک و بیر و ماناکان زق دەکاتەوە و لە نێوان هەست و نەستی ئێوەدا پردێک ساز دەکات. دیسان جەخت دەکەم: لە تەواوی پرۆسەی نووسینی بەیاننامەی ئەرکی بنەماڵەتان‌دا، بیرکردنەوە ئەم ڕێکارانە یارمەتیتان دەدات.

	سەرەتا بە ڕێزەوە گوێ بگرن؛ پاشان بە دروستی ڕێز دابنێن تاکوو نیشان بدەن کە لێی تێگەیشتوون و لە کۆتایی‌دا ئەو قسانە بنووسن کە لێی تێگەیشتوون.

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	بەشی چوارەم

	تاقی بکەنەوە کە چ جۆر بنەماڵەیەکتان هەیە

	 

	هەروا کە سەیری  بارودۆخی نێو بنەماڵەتان دەکەن، ئاوڕێک لەم پرسیارانە بدەنەوە.

	# ئەو شتانەی کە وەک بنەماڵەیەک گرینگیەکی زۆریان بۆمان هەیە، چ شتانێکن؟

	# یەکەمینەکانی(سەرتری) بنەماڵەمان چین؟

	# بەرچاوترین وزە و دیاری و لێهاتوویی بنەماڵەمان، چ شتانێکن؟

	# بەرپرسایەتیەکانی ئێمە چین؟

	# چ چاوەڕوانیەکمان لێ دەکرێت؟

	# ژیان چ شتێکی لێمان دەوێت؟ ( ڕەنگە ئێستا لە نێو بنەماڵەتاندا ململانێیەکی گەورەتان هەبێت. )

	# ئەو پرەنسیپانە چین کە وەک بنەماڵەیەک وەدوایان کەوتووین؟

	# کاتێ کە لەگەڵ ئەندامانی بنەماڵەتان‌دا سەبارەت بەو پرسیارانە قسە دەکەن، لەوانەیە وڵامگەلێکی جۆراوجۆر ببیسن.

	# پێکەوەبوون.

	# دواندنی دڵسۆزانەی یەکتری.

	# ئەگەر پێویستە لە نێو ماڵ‌دا کارێک بکرێت، بەر لەوەی کەسێک بە گوێتانی بدات ئەنجامی بدەن.

	# زۆر گرینگە کە ڕۆژانە کاتێکی تاکەکەسیانە بۆ خۆتان ڕەچاو بکەن تەنانەت ئەگەر کاتێکی زۆر کورتی پێنج خولەکیش بێت.

	# بە ڕاشکاوی یەکەمینەکانی خۆتان دیاری بکەن.

	# خانووەکە بە خاوێنی ڕاگرن.

	# دلۆڤان بن و لە قوتابخانەدا کردەوەیەکی باشتان هەبێت.

	# یەکتر پەروەردە بکەن و هۆکارەکانی گەشەی یەکتر پێک بێنن.

	# لە شەوی پێشتردا، بەرنامەی ڕۆژی دواترتان ئامادە بکەن.

	پێکەوە بدوێن و لەپەستا باسی ئەوە بکەن کە ئێمە وەکوو بنەماڵەیەک چیمان دەوێت.

	لە کۆتاییەوە دەست پێ بکەن. ئەمە شارەزاییەکە کە بەپێ ئەوە بۆ داهاتوو پێش‌بێنیگەلێک دەکەین. بەو هیوایە کە بە دابین‌کردنی ئامانجەکان و داڕشتنی بەرنامەگەلێ کە ئەنجامی دەدەین، ئەو بەرجەوەندیە وەدی بێت. کاتێ کە ئەو پرەنسیپ یان ڕێسایە لە نێو بنەماڵەدا ئەنجام بدرێت زۆر بەهێز دەبێت.

	ئەمەتان لەبیر بمێنێت: هەر مرۆڤێک لە تایبەتمەندیگەلێک بەهرەمەندە. لەوانەیە لە کاتی وتووێژ لەگەڵ ئەندامانی بنەماڵەتاندا ڕووبەڕووی بۆچوونگەلێکی جۆراوجۆر ببنەوە. داوەریان مەکەن. ڕێزیان لێ بگرن. بهێڵن با ئەوانیش بە ئازادیەوە خۆیان دەرببڕن. هەوڵ مەدەن گشت کار و بابەتێک بە یەکجاری چاکسازی بکەن. هەموو ئەو کارانەی کە دیسان ئەنجامی ئەدەنەوە بەئەزموون‌ترتان دەکات و دڵ و مێشکی ئەوان بۆ وەرگرتنی بۆچوونەکانتان زیاتر ئامادە دەکات و لە داهاتوویەکی نزیک‌دا دەیانهێننە بەر فەرمان.

	تا ئێستا یاری پازێڵ‌تان کردووە؟ ئەو پازڵەی کە لە کۆتایی‌دا بە ئەم‌لاوئەولاکردنی لەتەکانی، وێنەکەی دروست و کامڵ دەکەن. ئایا کەسێکتان بینیوە کە خەریکی دروست‌کردنی پازڵێکە؟ دەتوانن بیری لێ بکەنەوە کە چەندە گرینگە بتوانن لە زەینتاندا وێنە کۆتاییەکەی ببینن تاکوو بتوانن بە دروستی لەتەکانی پازڵەکە ئەم‌لا و ئەولا پێ بکەن و لە پاڵی یەک‌دا دایانبنێن؟ لەوانەیە ئەگەر بە شێوەی تیمی ئەو کارە بکەن گرینگ‌ترین پرسیار دەبێتە ئەوەی کە: ئاخۆ هەموو تاکەکانی تیمەکە یەک وێنەی کۆتایی هاوشێوەیان لە زەینی خۆیان‌دا هەیە یان نا؟ ئایا دەتوانن بیری لێ بکەنەوە چی ڕوو ئەدات ئەگەر هەر یەک لە تاکەکانی تیمەکە، لە هەر چرکەیەکدا وێنایەکی جیاوازیان لەو لەتەی هەبێت کە دەبێ جێگە بە جێگە بکرێت؟ ئەگەر بەمجۆرە بێت پێتان وایە یەک وێنەی کۆتایی دروست دەبێت؟ بە دڵنیاییەوە نا! بنەماڵەگەلێ کە بایەخ و ئامانجگەلێ هاوسانیان نیە ڕووبەڕوی وەها دۆخێک‌ دەبنەوە.

	کاتێ کە لەگەڵ سێندرای هاوژینم ژیانی هاوبەشیمان پێک‌هێنا، لە سەرەتادا پێویستمان بە پڕۆڤەگەلێ بوو بۆ پێکهێنانی ئەرکی بنەماڵەی خۆمان، چونکە نەماندەناسی، بەڵام هێدی هێدی تێگەیشتین بۆ ئەوەی بتوانین ژیانێکی بنەماڵەیی سەرکەوتوومان هەبێت، پێویستە وێنا زەینیەکانمان یەک بگرێتەوە و لە زەینی خۆماندا بۆ نەخشەی داهاتوویەک کە دەمانهەویست پێکەوە دایڕێژین، وێنەیەکی هاوسان دروست بکەین. کەوابوو وەک ژن و مێردێکی جەوان، هەوڵمان دا تاکوو داهاتووی بنەماڵەمان لە ئاستێکی زۆر جیاوازدا بنەخشێنین. دواتر ئەو بەرجەوەندیە، کاریگەریەکی زۆر گرینگی لەسەر بنەماڵەمان دانا و ئاکامەکەیمان لە ژیانماندا بینیەوە.

	کاتێ کە منداڵەکانمان بچکۆلە بوون، هەوڵمان دا لە خۆمان پرسیار بکەین کە "کاتێ منداڵەکانمان گەورەتر دەبن و دەیانهەوێ لێمان جیا ببنەوە، ئەوجەیان بە چ جۆرە پێداویستی و شارەزایی و هێز و لێهاتووییگەلێک هەیە؟" دە جۆر لێهاتوویی جیاگانەمان بۆیان دیاری کرد کە پێویست بوو پێی بگەن و هەروەها لەگەڵ ئەو شتانەی کە بۆ ژیانێکی شیاو، بۆیانمان بە پێویست و گرینگ دەزانی. ئەوەمان بە ئەرکی خۆمان زانی تاکوو پێش ئەوەی کە بتوانن سەربەخۆ ببنەوە و ببن بە خاوەنی بنەماڵەیەکی سەربەخۆ، یارمەتیان بدەین تاکوو کارامەییە پێویستەکان وەدەست بێنن. هەبوونی ئەو بەرجەوەندیە لە زەینمان‌دا وەکوو دایک و باوکێک، بۆ پەرەپێدانی ئەو لێهاتووییانە لە نێو منداڵەکانمان‌دا، ڕێک‌وپێکیەکی تایبەتی دا بە بەرنامە و چالاکی و ئاکارەکانمان و هەروەها باس و وتووێژەکانی بنەماڵەشمان. ئەو کات پرسیارگەلێک لە مێشکمان‌دا ساز بوو. کە بۆ وەرزی پشوودانی هاوینمان چۆن بەرنامە داڕێژین؟ لە کاتە ئازادەکانمان بە چ شێوەیەک کەڵک وەربگرین تاکوو بتوانین لە خەیاڵەکانمان نزیکتر ببینەوە و بزانین کە دەتوانین وەدەستیان بێنین.

	ئەو شارەزاییانە، شتانێک بوون کە پێدەچێت ئێوەش پێتان خۆش بوو لە نێو بنەماڵەی خۆتان‌دا پەرەی پێ بدەن. کارامەییگەلێ وەکوو ئەوەی کە چۆن کار بکەین، چۆن فێر ببین، چۆن پێوەندی بگرین، چۆن بەرەنگاری کێشەکان‌ ببینەوە و چارەسەریان بکەین، چۆن یەکتر ببەخشین، چۆن بگۆڕێین یان تۆبە بکەین، چۆن هاوکاری بکەین، چۆن یارمەتیدەری مرۆڤەکان بین، چۆن لە ساتە دژوارەکان‌دا خۆڕاگر بین و...

	ئێمە وەکوو ژن و مێردێکی جەوان هەوڵمان دا کە داهاتووی بنەماڵەکەمان لە ئاستێکی باش‌دا ڕابگرین.

	لێرەدا نامەوێ سەبارەت بە گشت ئەو لێهاتووییانە قسە بکەم چونکە ئەم کارە، ئەرکی ئەم کتێبە نیە و ئەو شتەی نیە کە بمهەوێت لەم کتێبەدا بە ئێوەی فێر بکەم. هەر بنەماڵەیەک دەتوانێ پێرستێک لەو لێهاتووییانەی کە بۆ بنەماڵەی خۆیی بە گرینگ دەزانێ پێک بێنێت. بەڵام ئەو شتەی من دەمهەوێ لێرەدا ئاماژەی پێ بکەم ئەوەیە کە من و سێندرا بۆ هەبوونی بەرنامەیەک بۆ باش‌ترکردنی ژیانی خۆمان و وەدەست‌هێنانی ئەو شتانەی کە ئاواتمان پێ دەخواست کە لە داهاتوودا بمانبێت، تا ڕادەیەکی باش کاتمان دادەنا.

	ئیزنم پێ بدەن باسەکە بە چیرۆکێکەوە درێژە پێ بدەم. باوکێک ئاوا چیرۆکی ژیانی خۆیی بۆ گەڕاندمەوە: 

	" کاتێ منداڵەکەمان لەدایک بوو، ڕۆیشتمە دووکان و تۆپێکم کڕی و لەسەر قەرەوێڵەی منداڵەکەمان و لە تەنیشتی‌دا دامنا. دەمهەویست کاتێ گەورە بوو ببێتە وەرزشوانێکی چاک. تا ساڵانی دواتر هەر ئەو خەیاڵەم لە مێشکمدا ڕاگرتبوو و هەموو کارێکم کە بە پێویست زانی کردم. ئێستا دوای بیست ساڵ ئەو منداڵەم بۆتە یاریزانێکی چاک و پرۆفیشناڵ، بەڵام بەداخەوە بە بۆنەی ئەوەی کە سرنج و گرینگیەکی زۆر بە وەرزشت ئەدات لە زانکۆدا کردەوەیەکی لاوازی هەیە. کاتێ کە ئاوڕ ئەدەمەوە، ئاوات بەوەی دەخوازم کە خۆزگە ئەو ڕۆژانە دەمتوانی بۆ پەروەردەکردن و بارهێنانی منداڵەکەم بیرۆکەیەکی باش‌تر ڕەچاو بکەم. ئەگەر دەمتوانی لە سەرەتاوە هەموو ئەو قۆناغانە دووپات بکەمەوە، بێ‌گومان سەرجەم ئەو شتانەم دەنووسی کە بۆ داهاتووی منداڵەکەم دەمهەویست. پێم وا بێ ئەو کارە دەیتوانی هەردووکمان باش‌تر ڕێنوێنی بکات کە چۆن ئاکارێکمان هەبێت؛ و بە شێوەیەکی ڕۆژانە و لە مەودای گەورەبوونیدا، بەرنامەی خۆمانمان باش‌تر پەرە پێ دەدا.

	سەرەڕای ئەزموونە تاکەکەسیەکانم، دیتراوەکان و لێکۆڵینەوەگەلێ کە ئەنجامم داوە قانعم دەکات کە دیتنی داهاتوویەکی ڕوون و ئەرێنی بۆ بنەماڵەمان، فاکتەرێکی سەرەکیە کە لە ژیانماندا جیاوازیەکی بەرچاو دادەنێت.

	گوێ لە چیرۆکی ژنێک بگرین کە سەبارەت بە داهاتوویەک قسە دەکات کە نزیک بە نیوسەدەی پێش لەگەڵ هاوژینەکەی‌دا وێنایان کردووە: " نزیکەی 49 ساڵ لەوەپێش کاتێ کە لەگەڵ هاوژینەکەم‌دا یەکمان ناسی و بووین بە دەسگیرانی یەکتر، دەسگیرانەکەم هەموو شەوێ دەهاتە ماڵی ئێمە. پێکەوە لە نێو داڵانی خانووەکەی ئێمە دادەنیشتین و سەیری ئاسمانی پڕ ئەستێرەمان دەکرد و هەتا ئەمانتوانی خەون و خەیاڵمان بە داهاتوومانەوە دەبینی. یەکترمان زۆر خۆش دەویست و بۆ داهاتوومان خەون و خەیاڵێکی زۆرمان دەبینی. هەموو شەوێ سەبارەت بەو کارانە قسەمان دەکرد کە دەبوو بیکەین، تا ئەو خەونانە لە نێو ژیانماندا وەدی بێنین. لە زەینی خۆمان‌دا منداڵەکانی خۆمانمان وێنا دەکرد و سەبارەت بەو شێوازەی کە دەمانهەویست گەورەیان بکەین قسەمان دەکرد. باسمان لەسەر ئەوە دەکرد کە بارودۆخی بنەماڵەکەمان دەبێ چۆن بێت. بە تێپەڕبوونی زەمەن، خۆشەویستیەکی زیاترمان لەمەڕ یەکترەوە ئەزموون کرد و کاتێ کە بەشێ لە شەو تێپەڕ دەبوو و هەموو کەس چاویان دەچووە خەو، "بێن" ماڵئاوایی لێ دەکردم و ئەڕۆیشتەوە بۆ ماڵی خۆیان. من دەهاتمەوە نێو ژوورەکەم و هەموو ئەو قسانەی کە پێکەوە کردبوومان دەمنووسی. لە هەموو دەورانی دەزگیرانیەکەمان‌دا، من درێژەم بەو کارە دا، سەرجەم ئەو شتانەم نووسی کە پێکەوە بۆ داهاتوومان باسمان لێ کردبو. هێشتاکەش یادداشتەکانی ئەو ڕۆژانەم هەڵگرتووە. منداڵەکانم بەشی گەورەی ئەو نووسراوانەیان پاراستووە لەبەر ئەوەیکە من هەموو ساڵێک لە ساڵڕۆژی زەماوەندەکەمان‌دا ئەو یادداشتانە دێنمە دەرەوە و پێکەوە دەیانخوێنینەوە. ئێمە هەموو ساڵێک لە منداڵەکانمان پرسیار دەکەین ئاخۆ شتێک هەیە کە بمانهەوێ بیخەینە سەر ئەم بەیاننامەیە؟ و ئەوانیش هێندێ جار شتانێک پێشنیار دەکەن و من لە نێو پەڕاوی یادداشتەکەدا زیادی دەکەم. کاتێ که هەر یەک لە منداڵەکانم ژیانی هاوبەشی پێک دێنن، ڕوونووسێک لەو نووسراوانەیان بە دیاری پێ دەدەم."

	دوای ئەوە هاوژینەکەی دەستی بە قسەکردن کرد و گوتی: سەرجەم ئەو شتانەی کە هاوژینەکەم نووسیویە بەرەبەرە لە نێو بنەماڵەمان‌دا سەری هەڵداو و هەموو ئەو شتانەی کە بۆ منداڵەکانم وێنامان دەکرد، وەدی هاتن. چونکە لەم نیوسەدەیەدا هەمیشە هەوڵمان داوە بە باشی بەڵێندەری ئەو شتانە بین کە بۆ داهاتوومان دەمانهەویست و بۆ وەدەست‌هێنانی خەون و خەیاڵەکانمان تێبکۆشین."

	یەکێ لە ئیلهام‌هێنەرترین مرۆڤگەلێ کە تاکوو ئێستا لە ژیانمدا بینیومە بەڕێز ڤیکتۆر فرانکێل، دەروون‌توێژێکی ئۆستۆرالیاییە کە لە ڕووداوی شەڕی جیهانی دووهەم‌دا کەوتە دەس نازییەکان و بە دیلێیەتی گیرا. کەسێکی هۆزان و بیرمەند بوو و بەباشی لە زانستی دەروون‌ناسی تێدەگەیشت. لەگەڵ کۆمەڵێکی ئێجگارزۆر لە بەندکراوەکان لە ئوردووگای کاری زۆرەملێی‌دا زیندانی بوو و هەموو ڕۆژێ مەرگی زۆربەیەک لە هاوبەندییەکانی خۆیی بە چاو دەبینی. فرانکێل پرسیاری لە خۆی دەکرد کاتێ کە سەرجەم ئەو بەندکراوانە پێکەوە لە دۆخێکی تەواو یەکسان و پڕ لە چەرمەسەری‌دان، چ شتێ دەبێتە هۆی ئەوەی کە هێندێکیان بە پێچەوانەی ئەوانی دیکە بە زیندوویی بمێننەوە؟ فرانکێل زیندووەکانی هەڵدەسەنگاند و هەوڵی دەدا تاکوو بزانێت چ شتێ دەبێتە هۆی زیندوومانیان. بە پێچەوانەی سەدان هەزار بەندکراوێک کە لە ناو دەچوون و بەرگەی دۆخی زۆر سامناک و تۆقێنەری ئەو بەندیخانەیانە نەدەگرت، ئەمان بە زیندوویی دەمانەوە و ئەمە بابەتێک بوو کە لەو بارودۆخەدا زەینی ئەم بیرمەندەی زۆر داگرتبوو. فرانکێل بابەتگەلێکی زۆری تاوتوێ کردەوە. سەرەتا لەسەر جەستەیان چڕ بۆوە و لە خۆی دەیپرسی ئاخۆ ئەو کەسانەی کە زیندوو دەمێنن جەستەیەکی بەهێزتریان هەیە؟ ئایا بەهێزبوونی جەستەی زیندانیەکان دەیتوانی یارمەتیدەر بێت بۆ ئەوەیکە لەو دۆخەدا زیندوو بمێنن؟ زانی کە فاکتەری سەرەکی، بەهێزبوونی جەستەی بەندکراوەکان نیە چونکە کەسانێکی زۆر کەڵەگەتی دەبینی کە لە بەرامبەر ئەو دۆخەدا کۆڵیان دەدا و دەمردن؛ لە حاڵێک‌دا کەسانێکی زۆر لاوازی دەبینی کە زیندوو دەمان. کەوایە درێژەی بە لێکۆڵینەوەکەی دا. فاکتەری دوایی، عەقڵ و وریایی و کارامەیی بەندکراوەکان بوو کە دەبوو لێکۆڵینەوەی لەسەر بکات. بەڕێز فرانکێل لە دوای توێژینەوەیەکی زۆر تێگەیشت کە ئەو تواناییەش فاکتەری کۆتایی و هۆکاری مانەوەی ئەو بەندکراوانە نیە کە زیندوو ماون. لەسەر گریمانەگەلێ جۆراوجۆر توێژینەوەی کرد بەڵام قانع نەبوو کە ئەوانەش دوایین فاکتەر و هۆکاری زیندوومانی ئەو بەندکراوانە بن. دواتر تێگەیشت کە هۆکاری سەرەکی بۆ زیندوومانی ئەو زیندانیانە، فاکتەرێکی زۆر سەرەتایی و بەردەستە. کەسانێک زیندوو دەمێنن کە بۆ داهاتوویان ئامانج و بەرجەوەندیەکی ڕوونیان هەبێت. دواتریش کە خۆی لەو بەندیخانەیە ڕزگار بوو لەسەر بنەمای لێکۆڵینەوەگەلێ کە کردبووی کتێبێکی بە نێو "مرۆڤ بە دوای مانادا" نووسی. لەو کتێبەدا ئاماژە بەوە دەدات کە تەنیا کەسانێک توانیان زیندوو بمێننەوە کە پێیان وابوو ئامادەی مردن نین و کارگەلێک هەیە کە دەبێ ئەنجامی بدەن. کەواتە لە باری زەینیەوە ئامادە بوون لە زیندان بڕۆنە دەرێ و هەمیشە خۆیانیان لە دەرەوەی زیندان و خەریک بە ئەنجامی کارێک دەبینی کە لە زەینی خۆیان‌دا وێنایان دەکرد. ژیان چی لێم دەوێت؟ بەرپرسایەتی من لەو دۆخەدا چیە؟ چۆن دەتوانم بەشداری داهاتوو بم؟ بە پرسین و وڵام‌دانەوەی ئەو پرسیارانە، هەستیان دەکرد هێزیان زیاتر دەبێت و لەپێناوی ئامانجەکانیان ئازاتر دەبن، کەواتە ئەوە ناچاری دەکردن کە زیندوو بمێنن.

	هیچ کات ئەو ڕستانەم بیر ناچێتەوە کە بە کاریانی دەهێنا: "برینەکانمان ساڕێژ دەبن". ئەو هەستانەی کە سەبارەت بە داهاتوویان ئەیاندرکاند، بەجۆرێک دەبووە هۆی ئەوەی کە لەسەر مێکانیزمی جەستەیان کاریگەری دابنێت و کۆئەندامی بەرگریی جەستەیان بەهێزتر و چالاک‌تر بکاتەوە و ببێتە هۆی باش‌بوونەوەی برینەکانی لەشیان و ئەو ئەزموونە هەستێکی قووڵی پڕ لە هیوای لە ناخیان‌دا دروست دەکرد و نەخشەی ژیانێکی باش‌تری بۆیان دەکێشا. بەڕێز فرانکێل قسەیەکی لە نیچە نووسیبووەوە: "هەر کەس کە هۆکارێکی هەبێت، دەتوانێ لە هەر دۆخێک‌دا بژیت". دوکتور فرانکێل دەیگوت ئێمە کۆمەڵێکین کە لە سێ بەش پێک هاتووین: لەشمان و زەینمان و ڕۆحمان. دکتور بڕوایەکی پتەوی لەسەر ئەوە بوو کە زۆربەی ئەو نەخۆشیانەی کە تووشی دەبین لە ڕۆحمانەوە سەرچاوە دەگرن. هەستی پووچ‌گەرایی، بێ‌مانایی، نەبوونی ئەرک و بەرنامە، ژیانێکی بێ بەرجەوەند، بێ‌متمانەیی و درێژەدان بە ژیان بەبێ دیتنی داهاتوویەکی ڕوون، ئەگەر ئەم شتانە لە ڕۆحی مرۆڤ‌دا ساز ببێت، لەسەر زەین و جەستەیشیدا کاریگەری دەبێت و ڕووبەڕووی بارودۆخێکی زۆر دژواری دەکاتەوە.

	سەرئەنجام برینەکانمان ساڕێژ دەبن.

	بەیاننامەی ئەرکی بنەماڵە، داهاتوویەکی لێوانلێو لە هیواتان بۆ دادەڕێژێت و دەبێتە هۆی ئەوەی کە ژیانتان مانادار بنوێنێ. ڕێک وەکوو فڕۆکەیەک کە لە زەوین هەستاوەتەوە و دەزانێ بەرەو کوێ دەچێت. لەو دۆخەدا شوێنێکی دیاری‌کراو و گرینگمان هەیە کە بەرەو ڕووی دەچین. هەرچەند کە دەزانین زیاتر لە 90% ی کاتەکان ڕەنگە لە ڕێگاکەی خۆمان لابدەین، بەڵام ئەو هیوایەمان هەیە کە دیسان دەگەڕێینەوە سەر ڕێگاکەی خۆمان؛ چونکە بەباشی دەزانین بڕیارە بۆ کوێ بڕۆین و هەر لە پێشەوە بەرنامەیەکمان بۆ ڕێگەی خۆمان داڕشتووە و نووسیومانە.

	ئەو هەستەی کە سەبارەت بە داهاتوو هەمانە زۆر کارتێکەرە. زۆر بەهێزتر لە هەموو هەستێکە کە لەبەراورد لەگەڵ ڕابردوو هەمانە. ئازارەکانی ڕابردوو، برینەکانی کۆمەڵگا، شکستەکانی پێشوو و تەنانەت بارودۆخی دژواری ئێستاکە بەقەد ئەو هەستەی کە سەبارەت بە داهاتوویەکی ڕوون و ئاشکرا کە نەخشەکەیمان بۆ خۆمان داڕشتووە، بەهێز نیە. کەوابوو کاتێ کە بەیاننامەی ئەرکی بنەماڵەتان چاو لێ دەکەن، پێویستە سرنجی دوو بابەت بدەن:

	"دوورەدیمەن و تێڕوانین" یان هەستێک کە لەسەر داهاتووی خۆتان هەتانە. و پرەنسیپگەلێ کە دەتانهەوێ لەسەر بنەمای ئەوە ژیان بکەن. هەر بەم بۆنەوە بایەخێکی زۆرتریان پێ ئەدەن. دوورەدیمەنتان، وێنای کۆتاییتانە. شوێنی مەبەستی ئێوەیە. بەڵام پرەنسیپەکە ناوەرۆکە، ڕێک وەکوو بەرنامەی فڕینەکە. دوورەدیمەن شتێکە که بەڕاستی دەتوانن وەکوو بنەماڵەیەک ببن بە ئەو شتە، بەڵام پرەنسیپەکان حەقیقەتگەلێکی نەگۆڕن کە زۆر هەستیارانە، هەستی پێ دەکەن و ئامادەن بۆ ئەوەی کە وەک بایەخگەلی ڕاستەقینەی خۆتان قبووڵیان بکەن یان تەنانەت بۆیان بمرن.

	بەڕێز ڕاڵف واڵدۆ ئێمرسەن گوتوویە: "هیچ شتێک بەقەرای ڕێساگەلێ کە مرۆڤ بۆ ژیانی خۆی هەڵیدەبژێرێ ڕێگە و شوێنی ژیانی دیاری ناکات."

	دیمەنێک داڕێژن. لەبیرتان بێت کە پێویستە تا ڕادەیەکی باش کاتی بۆ ڕەچاو بکەن. سەبرتان هەبێت و ئامادە بن تاکوو بەقەد ئەو دوورەدیمەن و ئامانجە ساف و ڕوونەی کە هەتانە، بکەونە زەحمەتەوە. بە شێوەیەکی شیاو دەروەستی بایەخ و ڕێساگەلێک بن کە بۆ خۆتانی هەڵدەبژێرن. ئەگەر بەباشی سرنج بدەن تێدەگەن کە ئەو بیرۆکەیە ڕێک لەسەر بنەمای یاسایێکە کە لە سروشت‌دا هەیە و لەگەڵ یاساکانی ژیوار و یاسای سەرجەم ئایینەکان و کلتوورەکانی جیاواز، یەک دەگرنەوە. من ئەو دڵنیاییەتان پێ دەدەم کە ئەم پێشنیاره ئاکامێکی ئەرێنی دەبێت. هەموو تاکەکانی بنەماڵەتان پێکەوە لە بارودۆخێکی هێمن‌دا کۆ بکەنەوە و ئەمجا لەگەڵ یەکتر دابنیشن و دەست بکەنە قسە و باس و وتووێژ و لە خۆتان پرسیار بکەن: بنەماڵەی ئێمە چۆن بنەماڵەیەکە؟ ئێستا سەبارەت بە ئامانجەکانی بنەماڵەتان قسە بکەن. سەبارەت بەو بارودۆخەی کەوا دەتانهەوێ بتانبێت. پێوەندیەک کە دەتانهەوێ پێکی بێنن. هاوکاریەک کە دەتانهەوێ لە کۆمەڵگادا بتانبێت. و ئێستا هەوڵ بدەن ئەمانە لە تێنووسێک‌دا بنووسن.

	 

	 

	 

	 

	 

	 

	 

	 

	بەشی پێنجەم

	نووسینی بەیاننامەی بەرپرسایەتی یان ئەرکی بنەماڵە

	 

	 

	بۆ ئەوەی کە بە شێوەیەکی هەست‌پێ‌نەکراو و زەینی لە کۆتاییەوە دەست پێ بکەن، دەبێ ئەرکی بنەماڵەتان بنووسن. سەرەتا لە زەینی خۆتاندا وێنایەکتان لە ئەرکی بنەماڵەتان هەبێت، لە زەینی خۆتان‌دا وێنای بکەن و ئەمجا بە یارمەتیی وشەکان بیڵێنەوە. خاڵی سەرەکی ئەوەیە بە شێوەیەکی جیددی پەیجۆری ببن. ئەو وێنایە کە لە زەینی خۆتان‌دا دروستتان کردووە دەبێ جۆرێک بێت کە بتوانن پێوەندی لەگەڵ بگرن. پێویستە کە دیمەن و وێنایەکی تایبەت بێت کە هەر کەسێک بتوانێ لێی تێبگات. پاشان ئەو ئەرکە بە شێوەی نووسراوە دەربێنن، جا ئێستا ئەگەر ویستتان بە شێوەی وشە بێت یان وێنەگەلێ کە دەیکێشن. لەبیر مەکەن کە نووسین ڕەوتێکی زۆر بەهێزە کە لەسەر زەینتان گاریگەریەکی بەرچاو دادەنێت. وێناکردن و پێشبێنی‌کردنی داهاتوو و پاشان نووسینیان، لە زەینی ئێوەدا جێگیر دەبێت. نووسین دەبێتە هۆی دەرکەوتنی خولقێنەریەتیتان، دەبێتە هۆی دروست ئیدەگەلی نوێ و هەروەها لەباری فێربوونەوە گەشەی زیاتر بکەن. وشەکان لەسەر ژیانمان و هەروەها شێوازی پێوەندیمان لەگەڵ کەسانی دیکەدا، کاریگەریەکی سەیر دادەنێن. کاتێ کە دەست دەکەن بە نووسین، دەبێ بە سرنجەوە بیر لە هزر و فکرتان بکەنەوە. لۆرد باکون لەسەر ئەم بابەتە ئاوەها دەڵێت: "خوێندنەوە مرۆڤێکی بەهێزتان لێ ساز دەکات بەڵام نووسین مرۆڤێکی بێ کەم‌وکووڕتان لێ دەردێنێت" .

	ئێستا سرنج بدەنە سەر چوار پێوەری سەرەکی سەبارەت بە ئەرک و بەرپرسایەتی:

	سەرەتا: بەیاننامەی ئەرک یان بەرپرسایەتی، ئیتر بە ویستی ئێوەیە کە تاکەکەسی بێت یان بنەماڵەیی، دەبێ کۆت‌وبەندی زەمانیی نەبێت. واتە جۆرێک بینووسن کە هیچ کات نەگۆڕدرێت. لەڕاستی‌دا کاتێ کە گەشە دەکەن و گەورە دەبن، ڕەنگە بنەماڵەتان بیگۆڕێت بەڵام کاتێ کە پێکی دێنن و دەینووسن دەبێ جۆرێ بڕواتان پێی هەبێت کە بڕیار نیە هیچ کاتێک بگۆڕدرێت. ئەرک و بەرپرسایەتی بە مانای ئامانج نیە، ئێوە دەزانن لەوانەیە ئامانج بگۆڕدرێت، یان بەهۆی دۆخگەلێکی تایبەت بەرتەسک ببێتەوە، بەڵام ڕێسا یان هەمان پرەنسیپ، بنەماگەلێکی گشتین کە پێوەندیان بە سەرانسەری ژیانمانەوە هەیە. هەر بەم بۆنەوە بۆ خۆتان ئەرک و بەرپرسایەتیەک ڕەچاو دەکەن کە کۆت‌وبەندی زەمانیی تێدا نەبێت.

	دووهەم: لە بەیاننامەی ئەرک و بەرپرسایەتی بنەماڵەدا پێویستە کە چەمک و ناوەرۆک، ئاکامی کۆتایی و هەروەها ڕێگەی پێگەیشتنی لەبەر چاو بگرن. هەر کام لە ئێمە بۆ خۆمان ئامانج و بەرجەوەندگەلێک وێنا دەکەین بەڵام پێویستە ئەو پرەنسیپانەی کە بۆ خۆمان دیاریان دەکەین و لەگەڵیانا دەژین پرەنسیپێکی یارمەتیدەر بن تاکوو بە ئامانج و بەرجەوەندەکانمان بگەین.

	سێهەم: بەیاننامەی ئەرک و بەرپرسایەتیەک کە بۆ بنەماڵەتانی دەنووسن لەسەر بنەمای پرەنسیپێکە و هەر بەم بۆنەوە دەبێ لە گشت بوارەکانی ژیانتان‌دا نەخشی هەبێت. بەیاننامەی بەرپرسایەتی بۆ بنەماڵەیەک دەبێ لەسەر هەموو چالاکی و کردەوەکانی بنەماڵە، کاریگەریەکی ئەرێنی و بەرچاوی هەبێت.

	چوارەم: بەیاننامەی ئەرک و بەرپرسایەتی بنەماڵە، دەبێ لەسەر هەر چوار لایەنی سروشتیمان‌ کاریگەری هەبێت. هەر یەک لە ئێمە چوار فاکتەری بوونێتیمان هەیە و بەیاننامەی ئەرک و بەرپرسایەتی بنەماڵە دەبێ بەجۆرێک لەگەڵ هەر چوار فاکتەرەکە لە پێوەندی‌دا بێت. بەڵام ئەو چوار فاکتەرە کامەن؟

	لایەنی یەکەم جەستەی ئێمەیە کە لایەنی فیزیکی هەبوونمانە. ئێوە دەتوانن تێکەڵ بە ماڵ و سامانی بکەن چونکە ئێمە پێویستمان بە پارە هەیە تاکوو بتوانین جەستەمان بپارێزین. جەستەیەکی چاک و جوانی فیزیکی، خواستی هەموومانە. لایەنی دووهەمان، ئەو پێوەندیانەیە کە پێکەوە هەمانە؛ دەتوانین ناوی بنێین لایەنی کۆمەڵایەتی و سۆزداریی خۆمان. لایەنی سێهەم، زەینی ئێمە یان بواری دەروونیمانە. لایەنی چوارەمیش هەبوونی ئێمە، ڕوحی ئێمە یان بواری ماناییە.

	جەستە و ڕۆح و زەین و دڵ. چییەتی ئەم لایەنگەلە لەم ڕستەیەدا کۆ بۆتەوە، "ژیان‌کردن، خۆش‌ویستن، فێربوون و میراتی بەجێ‌هێشتن"ە ژیان‌کردن لە سەر بنەمای ئابووری و فیزیکیمان بەو مانایە کە هەموومان بەجۆرێک پێوەندیمان بە سامان و بنەماڵەیەکی شیاوەوە هەیە. چۆنییەتی ئەو پێوەندییانەی کە پێکەوە هەمانە و هەروەها شێوەی هەڵسوکەوتمان لەگەڵ یەکتر، لایەنی کۆمەڵایەتی و سۆزداریمان دەردەخات. دلۆڤانی، ڕێزگرتن، یارمەتی و پاڵپشتی کردنی یەکتر، و. لە بواری زەینی و فێربوونی نێو بنەماڵەوە، ئێمە لەگەڵ بابەتگەلێک لە پێوەندی‌داین کە بریتین لە فێربوونی کارامەییەکان بۆ یارمەتیدانی یەکتر بە شێوەیەکی بەردەوام کە لەسەر بنەمای زانستی خۆمان و کەڵک‌وەرگرتن لە ئەزموونی کەسانێکی‌تر، هەڵاواردن و پەرەپێدانی تواناییگەلی تاکەکەسی و بنەماڵەییە. بۆ ژیانی ماناییمان دەبێ وڵامدەری نیازە مانادارەکانمان بین و هەروەها ئەوەی کە بەڕاستی بڕیار وایە لەم جیهانەدا چ کارێک بکەین. چ هاوکاریەکمان هەبێت و چ بایەخگەلێ بێنینە نێو جیهان. بڕیار وایە لەگەڵ کائینات و ئەو هێزە خوداییانەی کە لە نێو سروشت‌دا هەیە، چ جۆرە پێوەندیەکمان هەبێت.

	ئاڵبێرت سکویتزێر لە شوێنێک‌دا وتوویە: "من نازانم چارەنووستان چۆن دەبێت، بەڵام شتێک هەیە کە بەباشی دەیزانم؛ لە نێوان ئێمەدا تەنیا کەسانێک کە بە حەقیقەت شادی و دڵخۆشی تاقی دەکەنەوە ئەو کەسانەن کە بە دوای خزمەت‌کردنێکی ڕاستەقینەدان."

	هێلن کلێر ئاوا باسی دیتراوەکانی خۆی دەکات: "زۆربەی خەڵک سەبارەت بەوەی کە چ شتێ دەبێتە هۆی دڵخۆشیان، بیرۆکەگەلێ هەڵەیان هەیە. چونکە شادیەکی ڕاستەقینە لە ڕێگای چێژ و خۆشیە تاکەکەسیەکانەوە وەدەست نایێت بەڵکوو لە ڕێگای ئەمەگناسی و ئامانجگەلێکی باشەوە دەستەبەر دەکرێت." هەر بەم بۆنەوە کاتێ کە بەیاننامەی ئەرک و بەرپرسایەتی بنەماڵەتان دەنووسن لەبیرتان بێت کە بەیاننامەی ئەرکی بنەماڵەتان هەر چوار فاکتەری بوونێتیتان(هەبوون) لە ئاستێکی مرۆڤانەدا بگرێتەبەر. نە تەنیا بۆ دایک و باب بەڵکوو بۆ ژیانی منداڵەکانیش شتێکی زۆر گرینگ و پێویستە. ئەم کارە دەبێتە هۆی ئەوەی کە کاتێ منداڵەکان گەورە دەبن بەو شێوەی کە شیاوە لە گەڵ نیازە ڕاستەقینەکانی خۆیان لە هەر چوار بواری ژیانیان‌دا ئاشنا ببن و بە باش‌ترین شێوە هەستی بەرپرسایەتیان لەسەری هەبێت.

	بۆ ژیان کردن و خۆش ویستن و فێر بوون و هەروەها بۆ ئەوەی کە میراتیەکی بەنرخ لە خۆمان بەجێ‌بهێڵین.

	هەروەها لەبیرتان بێت کە بێ‌وچان بیر لە کۆتایی ئەو ڕێگایە بکەنەوە کە دەتانهەوێ پێی بگەن و هەروەها بیر لەوە بکەنەوە کە ئایا هێندە بایەخی هەیە کە بەو شێوە بژین یان نا. کاتێ کە بەبێ کۆت‌وبەندێکی زەمانی ئەرکی خۆتان دروست بکەن و بەپێ پرەنستپێک هەڵسوکەوت بکەن کە بتوانن بۆ گشت بوارەکانی ژیانتان‌ بەکاری بهێنن و ئەو کاتەی کە توانیتان بە ڕێزەوە گوێ لە یەکتر بگرن، دڵتان میهرەبان‌تر و گەرم‌وگۆڕتر دەبێت و لە نێوانتان هاودڵی ساز دەبێت. یەکێ لە ئەندامانی بنەماڵە بەرپرسایەتی، نووسینی سەرجەم بابەتەکان وە ئەستۆ بگرێت و دواتر کاتێ کە دیسان لە تەنیشتی یەکتردا کۆ بوونەوە، دیسان ئەو بابەتانە پێکەوە بخوێننەوە. بۆ دانیشتنەکانی دواترتان دەسپێکێکی باشتان دەبێت و بۆ پێک‌هێنانی ئەرکی بنەماڵەتان ئیدە و پڕەنسیپگەلێ سەرەتاییتان بەردەست دەکەوێت، واتە ئەو شوێنەی کە دەتانهەوێ بنەماڵەتان پێی بگات. دواتر زیاتر و زیاتر باسی دەکەن و لە ئاکام‌دا پرەنسیپەکانتان ڕوون‌تر و پڕپێست‌تر دەبێت. بەجۆرێ کە هەر کام لە ئەندامی بنەماڵەتان دەتوانێ هەستی پێ بکات " ئەم ڕێکارە دەتوانێ بۆ هەموومان گرینگ بێت چونکە بڕیار وایە پێکەوە لەسەر ئیدە و بەرجەوەندگەلێ ڕێک‌بکەوین." 

	٭   ٭   ٭

	بنەماڵەیەکم دەناسی کە باوکی بنەماڵەکە دادوەر(قازی) بوو. لە جێژنی لەدایک‌بوونی پەنجا ساڵەییەکەی‌دا شتێکی زۆر گرینگ ڕووی دا. هەڵبەت لە بنەماڵەی ئەواندا سەرجەم جێژنەکانی لەدایک‌بوون گرینگیەکی زۆریان هەبوو بەڵام هیچ کامیان بەقەرای جێژنی پەنجا ساڵەییەکەی ئەو گرینگ نەبوون. بڕیاری دابوو بۆ جێژنی پەنجا ساڵەییەکەی خۆی‌ هەموو بنەماڵەی بۆ پشوودانێکی یەک حەوتەیی ببات بۆ "هاوایی" تاکوو لەوێ‌ جێژنی لەدایک‌بوونی بۆ بگرن. لەو ڕۆژەدا لە ئەندامانی بنەماڵەی خۆی داوای کرد کە بە هاوکاریی یەکتر ئەرکی بنەماڵەی خۆیان داڕێژن.

	حەقیقەت وا بوو کە منداڵەکانی هێندە حەزیان لەم کارە نەبوو و پێ خۆشحاڵ نەبوون. ئەوان هاتبوون بۆ سەفەر تاکوو لەو یەک حەوتەیەدا کاتێکی خۆش ڕابوێرن و بیر لە شتێکی دیکە نەکەنەوە. بەڵام ئێستا ناچار بوون داخوازیەکەی باوکیان ئەنجام بدەن چونکە باوکیان پێیانی وتبوو: "چاو ڕۆڵەکانم! لەدایک‌بوونی منە و من ئەوەم بە دیاری لێتان دەوێ." بەڵام ئەوان پێیان خۆش بوو لە قەراخی زەریادا پشوو بدەن و کاتێکی خۆش بەسەر بەرێن. بەڵام باوکیان نەخشەی ئامانجێکی دیکەی لە زەین‌دا کێشابوو و ئەو ئامانجەش ئەوە بوو کە لە ماوەی حەوتەیەک‌دا نەخشەی ئەرکی بنەماڵەی خۆیان داڕێژن. ئەوان لە سێ ڕۆژی سەرەتادا، هێزی داهێنان و پەرەپێدانی ئەرکی بنەماڵەی خۆیانیان هەست پێ کرد. ئەوان گەیشتبوونە فەلسەفە یان بڕوایەک کە بە شێوەیەکی زۆر جیاواز وەکوو بنەماڵەیەک لە تەنیشتی یەکتردا کۆیانی دەکردەوە. کاتێ کە فێر بوون چۆن گوێ لە یەک بگرن و پێکەوە هاودڵ بن، هێدی هێدی بەیاننامەی ئەرکی بنەماڵەیان پێک‌هات. ئەوان شەوی هەینی دوایین وشەکانیان لە تەنیشتی یەکتردا دانا و سەر لە بەیانی ڕۆژی شەممە پێش ئەوەی بفڕن، بە دوابڕیاری خۆیان گەیشتن. ئەم پیاوە دواتر پێی گوتم: "بەڕاستی ناتوانم وشەیەک بدۆزمە تاکوو بۆتی باس بکەم کە ئەم بڕیارەی ئێمە لە حەوتەیەکدا چ کاریگەریەکی سەرسوڕهێنەری لەم ماوەیەدا لەسەر یەک بە یەکمان وەکوو تاک و سەرئەنجام لەسەر بنەماڵەمان‌دا داناوە."

	ئەمە شی‌کردنەوەیەکی کورت بوو تاکوو نیشان بدەم ئەو کەسانەی کە ئەرکی بنەماڵەی خۆیانیان دیاری کردووە، چ گۆڕانێکیان بەسەردا هاتووە و ئەم بەرنامەیە چ کاریگەریەکی لەسەر ژیانیان داناوە. ئەم کارە، بنەماڵەیەکی دیاری‌کراو ئەنجامیان دابوو. هەڵبەت زۆر کەس ئەم کارەیان بە هەمەچەشنێک ئەنجام داوە. ئەم پڕۆسە دەتوانێ پڕۆسەیەکی چێژبەخش بێت ئەگەرچی هێندێ جار وەها نیە. من خۆیشم ئەوەم بە دژواری ئەزموون کردووە. سەرەتا تۆزێ تاقەت‌پڕووکێن بوو. ئەم کارە، تۆزێ مرۆڤەکان لە ئاسوودەیی ژیان دوور دەخاتەوە؛ لەبەر ئەوەیکە پێشتر بە چڕوپڕی بیریان لەم بابەتە نەکردۆتە و پێکەوە باسیان نەکردووە. کاتێ کە بە چڕوپڕی لەم بابەتە قووڵ دەبنەوە لەوانەیە لە بنەماڵەتاندا کاردانەوەگەلی جیاواز لەمەڕ ئەم کارە ببینن، بەڵام ئەگەر درێژەی پێ بدەن و سەبرتان هەبێت زۆر زوو بە شێوەیەکی ورووژێنەر و سەرسامکەر و سرنج‌ڕاکێش تاقی دەکەنەوە و هەروەها بە شێوەیەکی ئاسایی دەست دەکەن بە پەرەپێدانی دەروونی تاکەکانی بنەماڵەتان. چونکە پێوەندیەکانیان ڕاستەکیانە‌تر و پڕماناتر دەبێتەوە. بەخێرایی تێدەگەن کە ڕەوتی پێکەوە لکاندنی مرۆڤەکان، قووڵ‌تر و دڵسۆزانەتر و پتەوتر دەبێتەوە. کەسێک بکەنە بەرپرس کە هەموو ئەو هزر و ئیدە و بیرۆکانە لە پاڵی یەک‌دا دابنێت و بیکات بە فاکتەری سەرەتایی بەیاننامەی ئەرکی بنەماڵەتان. ئەو بەیاننامەیە ڕەنگدانەوەی هزر و ئیدەکانی سەرجەم ئەو کەسانەیە کە لە داهێنان و پەرەپێدانی‌دا هاوکارییان کردووە. پاشان بیری لێ بکەنەوە و باسی بکەن و هەندێ گۆڕانکاری بەسەردا بێنن تاکوو سەرئەنجام بگەن بە فاکتەری کۆتایی. ئەمە شتێکە کە ئێمە باوەڕمان کردووە و وە دوای کەوتووین و خوازیاری ئەمەین. ئەمە بەیاننامەی ئەرکی ئێمەیە و ئەو شتەیە که بنەماڵەمان مانادار دەکات.

	پاشان دەبینن‌ کە بەیاننامەی ئەرکی بنەماڵە بە چ شێوەیەک لەسەر ئاکاری تاک بە تاکی بنەماڵەتان‌دا کاریگەری دادەنێت. بە هێمنی ئەو وشانەی کە هێناومانەتە سەر زار دەبنە یاسا و پرەنسیپی ژیان. ئەم بەیاننامەی بەرپرسایەتیە تا ڕادەیەک لە یاسای بنەڕەتی نەتەوەیەک دەچێت. هەر وەک سەرجەم ئەو بڕیارانەی کە دراون و دەبنە بڕیاری کۆتایی و دەدرێتە حکوومەت کە جێ‌بەجێیان بکات، پێویستە بەیاننامەی ئەرکی بنەماڵەش بە دروستی تاوتوێ بکرێت. دوای ئەوەی کە ڕێساکانی دیاری کرا، بۆ جێ‌بەجێ‌کردنیان، بەرپرسایەتیەکی شیاو لە خۆتان‌دا ساز بکەن. توماس جفرسێن دەڵێت: "ئاسایش و پێشکەوتمان لە گرەوی یاسایەکی بنەڕەتی‌دا نووسراوە." ڕێک هەر ئەو جۆرەی کە یاسای بنەڕەتی یارمەتیمان دەدا تاکوو وڵاتمان لە بارودۆخی تەنگانە و چەڵەمە و سەختی‌دا وەکوو شەڕەکان و قەیرانە ئابووریەکان و... ڕزگار ببێت، بەیاننامەیەکی بەرپرسایەتیش، تێپەڕین لە دۆخە جیاوازەکان بۆ بنەماڵە ئاسان‌تر دەکاتەوە.

	ئێستا وێنەیەکی ترتان بۆ دەگێڕمەوە کە براکەم و بنەماڵەکەی ڕووبەڕووی بوونەوە. هەوڵ بدەن ماندوو نەبن، من ئەم بەسەرهاتانەتان لەبەر ئەوە بۆ دەگێڕمەوە کە پێتان بڵێم ئەمە کارێکە کە زۆر کەس پێشتر کردوویانە و بە ئاکامی دڵخوازیان گەیشتوون. ئێوەش دەتوانن بە ئاسانی و بە کەڵک‌وەرگرتن لە ڕێنوێنیگەلێ کە لەم کتێبەدا شی کراوەنەتەوە، ئەنجامی بدەن. ئێستا دەگەڕێمەوە سەر چیرۆکەکە. کاتێ کە براکەم لەگەڵ بنەماڵەی‌دا خەریکی پەرەپێدانی بەیاننامەی ئەرکی بنەماڵەیان بوون، زیاتر لە 18 مانگ کاتیان بۆی دانا. ئەوان منداڵانێکیان هەبوو کە هەر کامیان لە شوێنێکی جۆراوجۆرەوە هاتبوون، هەر بەم بۆنەوە بۆ ئەوەی کە بەیاننامەی ئەرکی بنەماڵەیان پەرە پێ بدەن پێویستیان بەوە بوو کە بە شێوازگەلێکی جۆراوجۆر پێوەندیان لەگەڵ بگرن.

	ئەمە شتێکە کە بڕوامان پێی هەیە. ئەمە بەیاننامەی ئەرک و بەرپرسایەتی بنەماڵەی ئێمەیە. ئەمە شتێکە کە مانا دەبەخشێتە بنەماڵەمان.

	ئەوان ڕستەگەلێکیان بە کار دەهێنا کە جەوهەری ئەو شتەی بوو کە هەستیان پێ دەکرد و بەپێ ئەوە تێدەفکرین. بە هۆی چالاکیگەلی بەردەوام و شێلگیرانەوە، لە ماوەی خولێکی درێژدا، وێژەیەکی تایبەت بە خۆیان و زمانێکی ڕەمزیان وەدەست هێنا کە زۆر مانادار بوو. لە پشتی ئەم زمانە ڕەمزەدا ڕۆحێک هەبوو کە دەیگوت: "ئێمە یەکترمان خۆش دەوێت. لە باری فیزیکی و زەینی و ڕۆحی و کلتووریەوە یارمەتیدەری یەکتر بووین. کەشی ماڵەکەمان، ئەو شوێنەی کە منداڵەکانمانی تێدا گەورە دەبن، ڕێک‌وپێک دەکەین. ئێمە فێری ئەوە بووین کە بە چ شێوەیەک هەڵسوکەوت بکەین کە کەسێکی باش بین و بۆ بەشداری کردن لە نێو کۆمەڵگا خۆمان ئامادە بکەین."

	# من بیر لە دەنگی پێکەنین دەکەمەوە. بەو زەردەخەنەیە کە دەنیشێتە سەر ڕوخساری کەسێک. پەیجۆری دەرکەوتنی چێژ و شادیم.

	ئێمە هەمیشە پێکەوە ئەڕۆین بۆ سەفەر و ئەویندارانە یەکمان خۆش دەوێ.

	# من زیاتر لە یەکگرتوویی خێڵەکەم بیر لە یەکگرتوویی بنەماڵەکەم دەکەمەوە لەبەر ئەوەیکە بنەماڵەکەم هەمیشە لەگەڵ مندایە.

	# پێمان خۆشە کە بنەماڵەیەکی دڵخۆش و پڕ لە شادیمان هەبێت؛ کەوایە هەمیشە ڕەنگی شادی‌هێنەر هەڵدەبژێرین چونکە ئەو ڕەنگانە یارمەتیمان دەکەن تاکوو هەمیشە شادی و دڵخۆشی لە نێو بنەماڵەمان‌دا ڕابگرین.

	# بنەماڵەی من زۆر لە پارچەیەکی مۆسێقا دەچێت. باش دەژەنرێت. هەڵبەت هێندێ جار نۆتەکانی لە شوێنی خۆیان‌دا نین. کاتێ کە لەگەڵ یەکترداین لە پێکەوە بوونمان چێژ دەبەین و بۆ ئەوەی کە پارچە مۆسێقایەکی جوان بژەنین، پشتی یەکتر دەگرین.

	بەیاننامەی ئەرکی بنەماڵەی ئێوەش دەتوانێ بریتی بێت لە وێنە و وشەگەلێکی جوان کە لە لاپەڕەکانی پێشوودا ئاماژەمان پێ کرد. دەتوانێ وەکوو شێعرێک، پەخشانێکی جوان، نیگارکێشیەک یان پارچەیەکی مۆسێقا نووسرابێت. تێکۆشانمان بۆ پەرەپێدانی ئەرکی بنەماڵە، کارێکی زۆری دەوێت و کارێکی زۆر ئاسان نیە.

	هەر لە پەستا چاوپێکەوتنەکانی حەفتانەی ئەندامانی بنەماڵە ئەنجام بدەن. ئەو دانیشتنانە بۆ ئەوەیە کە بزانین لە حەوتەی ڕابردوودا کردەوەمان چۆن بووە. لەبیرتان بێت لەوانەیە هەندێ لە حەوتەکان ‌90%ی کاتەکان، لە دەرەوەی پرەنسیپ و بەرنامەکانمان‌دا ژیان بکەین، بەڵام هێندە گرینگ نیە و فەرقێکی وا ناکات چونکە لە ئاکام‌دا دەگەڕێینەوە سەر ڕێگاکەی خۆمان.

	بەیاننامەی ئەرکی بنەماڵەی ئێمە ئاوایە: بەیاننامەی ئەرکی بنەماڵەی ئێمە ئەوەیە کە کەشێکی هێمن و ئاسوودە دروست بکەین بۆ پەروەردەکردنی ئیمان و ڕاستی، دڵخۆشی و خۆشەویستی و بۆ هەر یەک لە ئەندامانی بنەماڵەمان دەرفەتگەلێ پێک بێنین تا بە شێوەیەکی کاریگەر و بەرپرسانە بەڵێنێک لە نێوانیاندا دروست ببێت و لە کۆتایی‌دا ببین بە تاکێکی کارتێکەر بۆ بنەماڵە و کۆمەڵگا.

	بەیاننامەی ئەرکی بنەماڵەی ئێمە چوار بەشی هەیە.

	# خانووەکە خاوەنی کەسایەتی و پێناسەیێکە.

	# کاریگەریەک کە لەسەر تاک هەیە تاکوو هەم سەربەخۆ ببێتەوە و هەم لەبەرامبەرداش گرێدای بنەماڵە و کۆمەڵگا بێت.

	# ئەرکی سەرەکی و حەقیقی ئێمە ئەوەیە کە لەباتی ئەوەی کە بەشێک لە کێشەکانی کۆمەڵگا بین، ببین بە چارەسەریەک بۆ کۆمەڵگا.

	# دۆزینەوە و پێوەندی لەگەڵ دوایین سەرچاوکەیەکدا کە هەموو شتێک دەڕەخسێنێت و سەرچاوەی خولقاندنە.

	 

	 

	 

	 

	 

	 

	 

	 

	 

	بەشی شەشم

	لەسەر ڕێگەکەداندا بمێننەوە

	 

	هەنگاوی یەکەم: باسی ئەوەمان کرد کە بنەماڵەی ئێوە چ واتا و پێناس(شوناس) و تایبەتمەندیگەلێکی هەیە؛ لەم بەشەدا لەسەر ئامانجی بنەماڵەتان و هەروەها لەسەرتریەکان(یەکەمینی)ی خۆتان و بارودۆخی نێو ماڵ و پێوەندیەکانی بنەماڵەییتان پێداچوونەوەیەکمان دەبێت.

	هەنگاوی دووهەم: نووسینی ئەرکی بنەماڵەییتانە. دیسان جەخت دەکەمەوە کە پێویستە بەیاننامەی ئەرکی بنەماڵەییتان بنووسرێت کە شیاوی دیتنەوە بێت و بتوانن لەگەڵی پێوەندی بگرن؛ بە جۆرێ کە گشت تاکەکانی بنەماڵە لێی تێبگەن.

	ئێستە با بڕۆینە قۆناغی سێهەمەوە. خۆتان ڕابگرن و لە نێو ڕێگەکەدا بمێننەوە.

	لە فیلمی شەڕی ئەستێرەکان‌دا دیمەنێکم لەبیر ماوە. لەو دیمەنەدا ئامۆژگاریەکەی ئەوە بوو کە لەسەر ئامانجەکەتان بمێننەوە. لەسەر ئامانجەکەتان بمێننەوە، لەسەر ئامانجەکەتان بمێننەوە. کاراکتەری فیلمەکە دەیگوت: بەڵام من ناتوانم، من ناتوانم، زۆر سەختە کە لەسەر ئامانجەکەدا بمێنمەوە. ....

	_ _ _

	لەسەر ئامانجەکەتان بمێننەوە.

	بەڵام من ناتوانم ـ زۆر سەختە ـ من زۆر ماندووم.

	لەسەر ئامانجەکە بمێنەوە، بەو مانایە کە بگەڕێنەوە سەر بەرنامەی فڕینەکەتان. بەرنامەی فڕینێکی بێ‌کەموکووڕ کە پێشتر داهێنراوە تاکوو بتانگەیێنێت بە شوێنی مەبەستتان. تەنیا پێویستتان بەوەیە کە بگەڕێنەوە و کەڵکی لێ وەربگرن. پلانی ئەو ئەرکە وەکوو ڕێکارێک کار دەکات و ئەو هێزەی هەیە کە بتانگەیێنێت بە شوێنی مەبەست. ئەو هێزەی کە لە سەر بنەمای یاسا و پرەنسیپەکانی نێو سرووشتە.

	ساڵی ڕابردوو بۆ جێژنی ساڵی نوێ، هاوڕێیەکم کاتژمێرێکی بە دیاری پێ دام. کاتژمێرێکی مەچەکی(دەست) کە لە پشتییەوە قیبلەنمایەکی زۆری جوانی هەبوو. من پێم وایە کە لە قووڵایی زەین‌ و دڵی هەر کامێکماندا قیبلەنمایەک هەیە کە بەر ڕێگەمان پێ نیشان ئەدا هەتا ئەو کاتەی کە بە شوێنی مەبەستی خۆمان بگەین و هەڵبەت لەگەڵ قیبلەنماکەدا، کاتژمێرێکیش لە ناختان‌دا هەیە کە پێتان دەڵێت ژیان چ واتایەکی هەیە و خەریکە بە خێرایی تێپەڕ دەبێت. ئەوە حەقیقەتی ژیانی هەر کام لە ئێمەیە و ئەوە خۆمانین کە لەسەر بنەمای لایەنێ کە دەمانهەوێ هەڵیبژێرین و زەمانێک(کات) کە لە ژێر دەسەڵاتمان‌دایە، بڕیار ئەدەین کە بەرەو کوێ بڕۆین. ئێوە هەست بە لایەن و ڕێگەتان دەکەن. ئەو هەستەی کە لەمەڕ ئامانج و پرەنسیپ و بایەخ و بەرژەوەندیەکانتان هەتانە، لەسەر بنەمای قیبلەنمایەکە کە لە ناختان‌دایە. کەوابوو بەردەوام قیبلەنماکەتان هەڵسەنگێنن تاکوو ئاکار و چالاکی و بارودۆختان باش‌تر بکەن. ئێوە لەسەر بنەمای چارەنووسێ کە بۆ خۆتان ڕەچاوی دەکەن و ئەو هەستەی کە لە هەمبەر ئامانج و واتای ژیان‌دا هەتانە، خۆتان چاودێری و چاکسازی دەکەن. هەروەها هەوڵ ئەدەن تاکوو جیاوازیگەلێ دروست بکەن. لە هەستی هاوکاری تێبگەن و بایەخگەلێکی نوێ بخەنە سەر ژیانتانەوە.

	ئێمە لە نێو بنەماڵەدا بە شێوەیەکی بەردەوام بەیاننامەی ئەرکی خۆمان چاو لێ دەکەینەوە و بێ‌وچان قیبلەنمای ناخمان هەڵدەسەنگێنین و دەپرسین ئاخۆ ئەمە ئەو کەش و شوێنە شیاوەیە کە خۆشەویستی تێیادا پەروەردە بکرێت؟ ئایا ئەمە ئەو بنەماڵەیە کە دەمانهەوێت؟

	ژیان بەرپرسایەتیە، نە کار و پیشە. ئەو شتەیە کە مرۆڤەکان لە یەکتر نزیک دەکاتەوە. یارمەتی‌ کردنی یەکتر. چێژ وەرگرتن لە یەکتر، گوێ‌گرتن لە یەکتر و هاوبەش‌کردنی هەستە قووڵەکان لەگەڵ یەکتردا تەنانەت ئەگەر هەستێکی خەمۆکانە و گوماناوی بێت، جۆرە پێوەندیەک ساز دەکات کە بەدەگمەن شرۆڤە دەکرێت. سرنج بدەنە جیاوازیی نێوان ئەڵماس و گرافیت (سوربی ڕەش). هەردوکیان هەر لە مادەیەک دروست دەکرێن، تەنیا جیاوازیەک کە هەیانە پێوەندیی نێوان مولوکوولەکەیانە، ئەو جیاوازیەی کە لە نێوان پێوەندی مولوکوولەکان‌دا هەیە، جەوهەریان جیاواز دەکاتەوە. ئەڵماس ماددەیەکی زۆر ڕەق و پتەوە؛ لە حاڵێک‌دا کە گرافیت ماددەیەکە کە بەئاسانی لێک هەڵدەوەشێت.

	ڕازی گەیشتن بە یەکگرتوویی ئەوەیە کە لەسەر ئامانجەکەتان‌دا بمێننەوە. بە پەرەپێدانی بەرژەوەندەیەکان و هەروەها پەرەپێدانی سیستەمی بایەخەکانتان لەسەر بنەمای پرەنسیپێک کە هەڵتانبژاردووە، جەوهەری بوونێتیی(حەقیقەتی بوونێتی) خۆتان بەرز و بایەخدار دەکەنەوە و ئەڵماسی هەبوونی خۆتان ئاشکرا دەکەن. با لە سێ شت کە نابێ ئەنجامی بدەن ئاگادارتان بکەمەوە. ئەوانە سێ هێڵی سوورن کە لە کاتی داڕشتنی ئەرکی بنەماڵەتان‌دا دەبێ پارێزیان لێ بکەن.

	یەکەم: پەلە مەکەن.

	دووهەم: بە گوێ‌یاندا دامەدەنەوە(notify).

	سێهەم: نکۆڵێیان لێ مەکەن و پشت گوێ‌یان مەخەن.

	ئەگەر لەسەر شتێک پەلە بکەن و بتانهەوێ لەسەر ئەو شتە خۆتان بەشێوەیەکی سوودبەخش نیشان بدەن، تەنیا کارێک کە کردووتانە ئەوەیە کە سەبارەت بە بەیاننامەی ئەرکی بنەماڵەتان ڕاگەیاندنێکی گشتی ئەنجام دەدەن و لەسەر زەین و دڵی ئەندامانی بنەماڵەتان‌دا هیچ کاریگەریەک دانانێت. ئەوەتان لەبیر بێت کە ڕەوتی داهێنان و داڕشتن و جێ‌بەجێ‌کردنی ئەرکی بنەماڵەتان لە ناوەرۆکی ئەرکی بنەماڵەتان گرینگترە.

	* پەلەی لێ مەکەن: واتە تاکوو ڕادەیەکی زۆر کات و زەمان بدەن بە خۆتان. لەبیرتان بێت کە ڕێگەبڕینی لەسەرخۆیانە لەگەڵ خەڵکدا، خێرایە و بەخێرایی ڕێگەبڕینیش، لەسەرخۆیانەیە.

	* بە گوێ‌یاندا دامەدەنەوە: واتە بەیاننامەی ئەرک و بەرپرسایەتی تەنیا تایبەت بە ئێوە نیه کە لە سووچێک‌دا دابنیشن و بە گوێ دیترانیدا بدەنەوە و ڕابگەیێنن کە ئەرکی بنەماڵە چیە. پێویستە کە ئەندامانی بنەماڵە تێدا بەشدار بن و هاوکاری بکەن. ئەگەر لە بنەماڵەتان‌دا منداڵی چکۆلەتان هەیە ئەوانیش ڕۆژێ تێدەگەن کە مەبەستی ئێوە و هاوژینەکەتان لە داڕشتن و داهێنانی بەیاننامەکە چیە. ئەگەر لە تەمەنی حەوت یان هەشت ساڵەیی‌دان پێویستە کە ئەوانیش زۆر زیاتر پێیەوە خەریک بن. ئەگەر تازەلاون بەڕاستی دەبێ هاوکاریەکی بەرچاویان هەبێت. کەوایە پێویستە گوێیان لێ بگرن و ڕێزیان بۆ دابنێن تاکوو هەست بەو ڕێز و بایەخە بکەن و تێبگەن کە قەدریان دەزانن. هەڵبەت ئەمە نابێتە چاکێتی ئێوە بەڵکوو مافی خۆیانە. ئەمە لەبیر مەکەن. ئەوانیش وردەوردە بۆ بەشداری‌کردن لەو بەیاننامەیە کە بڕیارە بۆ بنەماڵە داڕێژرێت و دروست ببێت، دەست بە کار دەبن. تەنانەت ئەگەر لەو قۆناغەدا هیچ جۆرە بەشداری و کاریگەریەکیشیان نەبێت، بەڵام دەتوانن باش‌تر لەو ئەنجامانە تێبگەن کە ئەندامانی بنەماڵە وەدەستی دێنن. بەتایبەت کاتێ کە میوەکانی ئەو ئەرکە دەچێژن و دەزانن کە بە هۆی بنەمای ئەرکی بنەماڵەوە پاڵپشتیان لێ دەکرێت، خۆشیانیان دەوێت و ڕێزیان لێ دەگرن تەنانەت ئەگەر سەرەتاش خۆیان بەم چەشنە هەڵسوکەوت نەکەن.

	ئاگادار بن کە ئەگەر پێیەوە خەریکیان نەکەن، ناکرێت چاوەڕێ ئەوەیان لێ بکەن کە بەرپرسایەتیەک وەئەستۆ بگرن.

	ئاگاداری سێهەم ئەوەیە لە ئەرکی بنەماڵە دەست وەرمەدەن و پشت گوێی مەخەن. لەسەر ئامانجتان بمێننەوە. بە وتەیەکی تر، لەسەر پرەنسیپەکانتان بمێننەوە. بەپێ ئەو بنەمایانە هەڵسوکەوت بکەن. یەکەمینەکان لە بەر چاو بگرن. ئەرکی بنەماڵەی خۆتان بە جۆرێ داڕێژن کە شیاوی تاقی‌کردنەوە و کەڵک‌وەرگرتن بێت. هەمیشە بیخوێننەوە تاکوو بزانن هەڵسوکەوتتان بەپێ ئەو بنەمایانە بووە یان بەپێچەوانەیان. هەر ئەو جۆرەی کە گۆتە دەڵێت: " دەست بەکن بە ئەنجام داننی هەر شتێک کە دەتوانن ئەنجامی بدەن یان وێنای بکەن! بۆ هێز و ئازایەتی و سێحربازی کەسێکی هەڵکەوتوو بن. هەتا دەتوانن خەون و خەیاڵ بکەن و بە خەیاڵە چکۆلەکان ڕازی مەبن."

	کلیلی کەڵک‌وەرگرتن لە هێزی بەیاننامەی ئەرکی بنەماڵە ئەوەیە کە ڕۆژانە بەپێ پرەنسیپەکانی بژین و هەموو جارێ کە لە ڕێگەکە ڕۆیشتنە دەرەوە و هێڵە سوورەکانتان تێپەڕاند، دیسان بگەڕێنەوە سەر ڕێگەکە و بەیاننامەکەی خۆتان بکەن بە سەرچەشن و وەدووی پرەنسیپەکانی بکەون.

	لە کاتێکدا کە ڕەوتی بەیاننامەی ئەرکی بنەماڵەتان پەرە پێ دەدەن و بە هاوکاریی سەرجەم ئەندامانی بنەماڵەتان خەریکن وێنەیەک دادەڕێژن، چڵک‌نووسێکی لێ ساز بکەن. دەبێ فکروختوورەی دەسپێکردنیتان هەبێت. هەوڵ مەدەن تەنیا دیتران دڵخۆش بکەن و سرنجیان ڕابکێشن، بەڵکوو خوازیاری ئەوە بن کە ئەندامانی بنەماڵەتان سەرقاڵی ئەم کارە بکەن. تەنیا بیر لە ڕەزامەندی و سەرکەوتنی بنەماڵەتان بکەنەوە. لە پێوەندیەکانیان، هاوکاری‌کردن، هاوبەش بوون، وتووێژ و ڕابواردنی چرکەکان لەگەڵ یەکتردا. بیر لە هەمووی بکەنەوە و دواتریش سەرلەنوێ ئاوڕیان لێ بدەنەوە و لەسەریان دووبارە و چەند بارە بدوێن.

	ڕوونووسێکی دیکەی لێ ئامادە بکەن.

	تۆزێ زیاتر بیری لێ بکەنەوە.

	دیسان پێداچوونەوەیەکی پێیا بکەن.

	پێی دڵخۆش بن.

	                                                                       چێژی لێ وەرگرن.

	ئەمە بزانن کە ڕەنگە وەک مرۆڤێک هەموو جۆرە وێنەیەکی قۆڕ و شێتانە بکەوێتە زەینتان و پڕۆسەیەکی زۆر له ناختان‌دا ساز ببێت، بەڵام لە ئاکام‌دا هێدی هێدی بەرنامەی فڕینەکەتان پەرە پێ دەدەن. سەرئەنجام لەوە تێدەگەن کە بەیاننامەی ئەرکی بنەماڵە و قیبلەنماکەی دەروونتان، یەکێک لە گرینگ‌ترین و مانادارترین ئەزموونگەلێک بووە کە بنەماڵەتان لە ماوەی ژیانی خۆی‌دا ڕووبەڕووی بۆتەوە. ئەمە شتێکە کە بۆخۆم لە نێو بنەماڵەمدا‌ پێی گەیشتووم. من لە هێزی ئەو بەیاننامەیە تێنەئەگەیشتم هەتا ئەو کاتەی کە دامهێنا، بەڵام لە ئەمڕۆدا کە ئاوڕی لێ دەدەمەوە، تێدەگەم کە ئەم کارە یەکێک لە باش‌ترین کارگەلێ بووە کە لە ژیانمدا کردوومە.

	پێم وایە ئەم ئیدەعایە، ئیدەعایەکی ڕاستە. چونکە هێشتا کەڵکی لێ وەردەگرین و هێزەکەی بە کار دێنین. یەکێک لەو شتە بەسوودانەی کە وەدەستمان هێناوە، دانیشتنەکانی حەوتووانەی بنەماڵەمانە کە بایەخی بنەماڵەمان بۆ ئاشکرا دەکات و دەرفەتێ پێک دێنێت تا هەر یەک لە ئەندامانی بنەماڵە پێداچوونەوەیەک بە خۆیدا بکات. هەمیشە لە خۆم دەپرسم کە ئاخۆ لە ماوە حەوتەی ڕابردوودا کارێکمان کردووە کە لەگەڵ پرەنسیپەکانی بنەماڵەدا یەک نەگرێتەوە. لەوانەیە ئێوەش بۆ پشکنینی بەیاننامەی ئەرکی بنەماڵەتان، دانیشتنەکانی بنەماڵەییتان وەڕێبخەن. لەو دانیشتنانەدا تەنیا پێویستە پرسیار بکەن ئایا شوێن‌کەوتووی پرەنسیپەکانی بنەماڵەی خۆمان هەین؟ ئایا لەسەر ئەو بنەمایانە دەژین یا نا؟ کاردانەوەی ئێمە چۆنە؟

	پلانێکی تر داڕێژن. بیری لێ بکەنەوە. دیسان لێی ورد ببنەوە و چێژی لێ وەرگرن.

	ئەگەر لەم ڕێگەیەدا هەڵەیەکتان کرد، بهێڵن با ئەندامانی بنەماڵەتان لێ ئاگادار ببنەوە. بەمجۆرە منداڵەکانتان سرنجتان دەدەن کە خەریکی گەشە و پەرە پێدانین.

	*  *  *

	براکەم ئێستا سی و هەشت ساڵیەتی و لە ماڵ‌دا لەگەڵ منداڵەکانی و خەسوو و خەزوورەیدا دەژیت. وا دیارە کە شادن. پاڵپشتی یەکتر دەکەن و لە تەنیشتی یەک‌دا ژیانێکی شاد و سەرکەوتوویان هەیە. تەنانەت منداڵەکان لەمە تێدەگەن و دەڵێن: "ئێمە دەمانهەوێ یارمەتیدەری یەکتر بین. ناهێڵین هیچ‌کام لە ئێمە بە تەنیا بمێنێتەوە. هیچ کەسێ شکست ئەزموون ناکات. دوعا بۆ یەکتر دەکەین. خزمەتی یەکتر دەکەین. بەئاسانی یەکتر دەبەخشین و لە نێو دڵمان‌دا هیچ ڕق و قینێک لە یەکتر هەڵناگرین. ئێمە دڵی یەکتر ناڕەنجێنین." بنەماڵەیەکن گەرم‌وگوڕ کە پڕن لە دڵسۆزی و خۆشەویستی. پێکەوە فێر دەبن و یەکتر هان دەدەن کە بکەونە دوای فێربوون و بەشداری و خزمەتکاریی کۆمەڵایەتیەوە. گشت ئەم بوارانە قورس‌ و ئاڵۆزتر لەم شتەن کە لێرەدا باسیان دەکەین؛ بەڵام تەنانەت منداڵەکانیشیان بەباشی لەم بابەتانە تێدەگەن.

	ئێوەش دەتوانن لە نێو بنەماڵەی خۆتاندا ڕێک ئەم کارە بکەن. تەنیا بە پێکهاوردنی چەن وێنە و دەستەواژەی گرینگ کە پرەنسیپەکانی بنەماڵەتان دیاری دەکات. بیر لە کاریگەریەکەی بکەنەوە. ئەو ئاسایشەی کە دەتوانن لە نێو بنەماڵەدا ئەزموونی بکەن و هەروەها شێوەی پێک‌هێنانی ئەو بنەماڵەیە کە دەتانهەوێت.

	بنەماڵەی ئێوەش قیبلەنمای ناوخۆیی خۆی هەیە؛ ئەگەرچی ئەو قیبلەنمایە سەمبۆلیکە، بەڵام دەتوانێ پیشاندەری هێمایەک بێت بۆ بنەماڵەتان. براکەی من "جان" بۆ هەموو تاکەکانی بنەماڵەی خۆی قیبلەنمایەکی چکۆلەی کڕیوە کە خستوویانەتە سەر دەستە کلیلەکەیانەوه. کاتێ کە بۆ دانیشتنە بنەماڵەییەکەیان ئامادە دەبن و کاتێ کە دەیانبینێ لێیان دەپرسێ: ئەوە چ واتایەکی هەیە؟ ئەمە قیبلەنمایەکە. سەیری بکەن کە ئەو هێمایە چ هێزێکی هەیە. وێنەکان زۆر باش‌تر لە وشەکان لە بیری مرۆ‌ڤدا دەمێنێتەوە. ئەوان تەماشای قیبلەنماکە دەکەن و دێتەوە بیریان کە هەموویان لەسەر ڕێگە و لایەنێکی تایبەت‌دان و خاوەنی ڕێسایەکی یەکسانن. دەیانهەوێ یارمەتیدەری یەکتر بن تاکوو لەسەر بنەمای پرەنسیبەکانی بنەماڵە هەڵسوکەوت بکەن و ئەو قیبلەنما چکۆلەیە تەنیا بۆ ئەوەیە کە تاکەکانی بنەماڵە بیبینن و وەبیری بایەخ و پرەنسیپەکانی بنەماڵەیان بخاتەوە.

	ئەم شێوازە منداڵەکانیش ئامادە دەکات تاکوو شوێن‌کەوتووی ڕێنوێنییەکانی ئێوە بن، بەڵام لەبیرتان بێت کە بەهێزانە ژیان بکەن تاکوو نیشانەکانی ژیانی ڕاستەقینە ئەزموون بکەن. بە شێوەیەکی بێ‌وچان لە بەیاننامەی ئەرکی بنەماڵەتان کەڵک وەربگرن. دەبێ بیری لێ بکەنەوه، لە بەری بکەن و لە زەینتان‌دا ڕایگرن، پێیدا بێنەوە، بە ڕۆژی بکەنەوە و لەسەر زەین و دڵتان‌دا هەڵیکۆڵێنن.

	ئێستا دیسان هەنگاوی سێهەم وەبیر بێننەوە: لەسەر ڕێگەکەدا بمێننەوە. لەسەر ئامانجەکەدا بمێننەوە. بۆ ڕێگەی خۆتان بەرنامە داڕێژن. بۆ گەیشتن بە دوایین شوێنی مەبەست تێکۆشن. گەر ‌پێویست بوو ڕێگەکەی خۆتان چاکسازیی بکەن. بێ‌وچان چالاکیەکانتان کۆنترۆڵ بکەن کە خەریکن بەرەو کوێ هەبگاو هەڵدەگرن.

	 

	 

	 

	بەشی کۆتایی

	 

	دەتوانن لە ئەرکی تاکەکەسیی خۆتانەوە دەست پێ بکەن. (ئاوڕێک بدەنەوە لە کتێبی "ئەرکی تاکەکەسی خۆتان پەرە پێ بدەن") و یان ئەرکی بنەماڵەتان دەست پێ بکەن. هەر یەک لەوانە بەرەو لایەک ڕێنوێنیتان دەکەن لەبەر ئەوەیکە هەموویان بەتەواوی پێکەوە تێکەڵ بوونە. لە شوێنێکەوە دەست پێ بکەن کە بۆتان زۆر ورووژێنەرە یان لە شوێنێکەوە کە هەست دەکەن نیازێکی زۆرترتان پێ هەیە. چونکە بەرەو لایێکی تر دەتانبات. ئەگەر بنەماڵەتان تەنیا بریتیە لە خۆتان و هاوژینەکەتانە، لەگەڵ هاوژینەکەتان لەسەری کار بکەن تاکوو دڵخۆش ببن. فێری ئەوە بن کە لە بارودۆخی جۆراوجۆر و لە کێشەکان‌دا یارمەتیدەری یەک بن. ڕایبگەیێنن کە دەتانهەوێ چۆن هاوکاریەک بکەن و چۆن لە یەکتر پاڵپشتی دەکەن.

	ئەگەر لە بنەماڵەتان‌دا منداڵی چکۆلە هەیە، ئێوە و هاوژینەکەتان بەرنامەی ئەرکی بنەماڵەتان دروست بکەن و یارمەتیدەر بن تاکوو ئەویش هێدی هێدی لێی تێبگات و بیزانێت. ڕەنگە بتوانێ وێنای بکات. ئەگەر منداڵەکانتان تۆزێ گەورەترن، ئەوانیش بەشدار بکەن و سەرقاڵی نووسینی بەیاننامەی ئەرکی بنەماڵەیان بکەن، بەڵام ئەگەر جەوانن دەبێ لەو کارەدا بەتەواوی بەشداریان بکەن تاکوو بتوانن لەسەر بەڵێنیان حەساو بکەن.

	لە کۆتایی‌دا پێشنیارم بۆ یەکە یەکەتان ئەوەیە کە ڕەوتی بیرکردنەوە قازانجگەلێکی ئێجگار زۆری هەیە. بکەونە دوای بەرنامەداڕشتنێکی درێژخایەن بۆ پێک‌هێنانی بەیاننامەی ئەرکی بنەماڵە، کە بریتین لە گەیشتن بە ئامانجگەلی هێژا و بەرژەوەندیەکان و هەروەها جێ‌بەجێ کردنی ئەو بایەخانەی کە لەسەر بنەمای پرەنسیپێک پێک هاتووە کە هەمووان تێیدا بەشدارییان کردووە.

	بە گێڕانەوەی وتەیەک لە دانیەل ڤبێستێر کۆتایی بە باسەکە دێنم کە زۆرم پێ جوانە: " ئەگەر لەسەر مەڕمەڕ کار بکەین ڕۆژێک دەشکێت و بەمجۆرە لە ناو دەچێت، ئەگەر لەسەر برنجەدا کۆڵینکاری بکەین، زەمەن دەیسڕێتەوە؛ بەڵام ئەگەر لەسەر مێشکێک کار بکەین و پرەنسیبەکانی تێبخەین، نە لە ناو دەچێت و نە تێپەڕینی زەمەن، زیانێکی پێ دەگەیێنێت، بەڵکوو بۆ هەتاهەتایە دەمێنێتەوە."

	ئاواتەخوازم لە هەوڵ و تێکۆشانەکانی ئەم ڕێگەیەتان، باش‌ترین ئەنجامەکان وەربگرن.


